
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРВАН НАЙЗ

	(кино тууж)

	 

	— Зуун хорин таван цаас аа, мөнгө нь ная, хоёр зуун далан гурван цаас аа, мөнгө нь тавь гэх зэргээр олон тоог өөрөө өөртөө өндөр бөгөөд уянгатай дуугаар дуудан ажиллаж байгаа нэгэн хүний дуу сонсогдон, гар нь сампингийн эрих дээгүүр гүйлдэнэ.

	Удалгүй чимээгүй болж, тусгай цаасан дээр тэмдэглэсэн 25392,19 гэсэн тоо үзэж байгаа Гантөмөрийн нүүрээр солигдоно.

	— Яг тоогоороо тохирч, толгойгоороо мөргөж байна гэж хөгжилтэй хэлээд орлогын данс гэсэн бичигтэй хавтас дэлгэж олон тооны эцэст байгаа «бүгд дүн» гэсэн хүснэгтийн дагуу уул тоогоо дээрхийн адил урт уянгатайгаар давтан дуудаж хэлээд бичиж байв.

	— За мань эр олон тоогоор дуу болгож дуулаад, сампингийнхаа эрихийг хөгжим болгож цохиод л сууж байна уу даа? гээд гаднаас орж ирсэн Жаргалт Гантөмөрийн мөрийг алгадав. 

	Гантөмөр өтгөн хар хөмсөгтэй, зөөлөн цагаан царайтай, дун цагаан шүдээ яралзуулан инээдэг, хорин хэдэн насны залуу ажээ.

	— Байз хүү минь, битгий саад болоод бай. Данс тооцооны ажлыг нарийн чанд гүйцэтгэнэ гэдэг бол социалист зарчмыг нэвтрүүлж байгаа хэрэг юм гэж хошигнон хэлээд ажлаа дууссан байдал үзүүлж юмаа эмхлэх завсраа: — Одоохон би, эрхэм даргыг хүлээж авъя, түр хүлээж бай гээд Жаргалтыг харж инээмсэглэнэ.

	Жаргалт зүүн гартаа бичгийн хавтас сугавчилсан ажээ. Дүгрэг бор царай дахь маш жижигхэн нүд нь хөгжилтэй гялалзсан, тэгш чийрэг биетэй, Гантөмөрийн насны золбоолог залуу байна.

	— Би чиний ажлыг сонирхох гэж ирлээ гээд Гантөмөрийг хүзүүдэн авч, сууж байсан сандал дээр нь чихцэлдэн суув.

	— Миний энэ ажлыг гэж сампингаа шажигнуулан цохиод: — Уйтгартай юм. Ёстой эмэгтэй хүний ажил. Чи юуг нь сонирхох нь вэ? гээд Жаргалтын нүүрийг харна.

	— Уйтгартай гэдгийг чинь сонирхох гэсэн юм гээд бас урдаас нь ширтэхэд хоёулаа тэсэлгүй инээд алдчихав.

	— Хөөрхий амьтан байна даа, чи! гэж Жаргалт хэлээд тасалгааны дотуур сэлгүүцэн явав.

	Гантөмөр байшингийн буланд хөндлөн зассан хуучивтар ширээг тохойлдон сууж Жаргалтын хойноос хараад

	— Миний юу нь хөөрхийлөлтэй байна, хө? гэхэд, 

	— Ийм залуу сайхан эр байшингийн булан сахиад л сууж байх. Юу нь сонин юм бэ? Ийм ажил хийгээд чи юу сурах юм бэ? Ямар бүтээл гаргаж чадах юм бэ? Үгүй ер нь чамд ямар ирээдүй байна вэ?

	— За тэгээд оршлыг нь сонслоо. Цааш нь гээд инээмсэглэхэд, 

	— Цааш нь ийм үг хэлэх гэсэн юм. Чи үүнийг үзээч гээд хавтсаа уудалж нэг бичиг гаргаж үзүүлэв. Үг нь ийм ажээ.

	 

	 

	Сумын эвлэлийн үүрийн дарга нарт

	 

	Гишүүд, гишүүн бус залуучуудын дотроос уурхайнуудад сайн дураараа явж ажиллах хүсэлтэй хүмүүсийг бүртгэн авч яаралтай ирүүл.

	 

	Аймгийн эвлэлийн хороо

	 

	гэжээ.

	— Чи намайг уурхайд оч гэж зөвлөх гэж байгаа юм уу? Үгүй үгүй, надад газар дор ажиллах ажил биш харин өргөн тал, юу гэх юм бэ дээ гээд, эргэж цонхоор хараад хураасан олон адуун дунд хага зүсэн орж байгаа, уургач залууг харж үгээ үргэлжлүүлэх нь, — Морин дэл дээгүүр давхиж явах тийм ажил байвал олоод аль. Би хаашаа л бол тийшээ харвасан сум шиг л давхиад байя гэж тоглосон байдлаар хэлээд бичгийг буцааж өгөв.

	— Гантөмөр өө! Чи битгий алиал. Өөрөө бодож үз, Дур сонирхолгүй, ийм ажил дээр ор нэр болоод сууж байсны хэрэг юу байна? Түүнд орвол аль нэг уурхайд очоод юу болохоо үз. Чи их уншдаг хүн. Бас... гээд мөрийг нь алгадаж инээмсэглэн: — Зохиол оролддог хүн. Манай ажилчин залуучууд яаж ажиллаж, ямар бүтээл гаргацгаан алдар нэрээ яаж мандуулж байна вэ? Чи үүнийг надаар хэлүүлэлгүй мэднэ. Тэгэх, гээд арга нь барагдсан мэт: 

	— Чөтгөр авмар минь ээ! Чам шиг ийм золбоотой эр ямар ч бүтээл гаргаад алдар нэрээ мандуулахыг хэн байг гэх вэ? Тийм биш үү?

	— Яах вэ суугаад л байна. Өөрөө яах юм бэ? Эвлэлийн үүрийн дарга болчихсоныгоо ингээд л гүйцлээ гэж бодож байна уу? гэхэд Жаргалт маш төлөвхөн бөгөөд бодлоготойгоор, 

	— Би сурна. Цаашаа олон нийтийн ажилтан болно. Одоохондоо надад дадлага олох явдал хамгаас чухал байна. Чи данс хөтлөгчөөрөө л яваад байх уу? Тэгээд бас ажилдаа дургүй.

	— Үгүй, би... би... гээд мөрөө хавчиж асуултыг хариулж чадахгүй байна.

	— Миний бодоход найз минь өөрийнхөө амьдралд бодож төлөвлөсөн ирээдүйгүй ингэж болохгүй. Манай үеийн хүн бүр, нэн ялангуяа залуучууд урдаа тавьсан их зорилготой, өндөр эрмэлзлэгтэй байх хэрэгтэй.

	Энэ үг Гантөмөрийг нэлээд сандаргав бололтой. Сая болтол Жаргалтын үг зөвлөгөөг тоглоом наадмаар хариулж байсан царайд нь нэгэн бодол төрсөн мэт болж, 

	— Чиний зөв ч байж мэднэ гэж урьдахаас өөр байдлаар хариулав.

	— Бод! Сайн бод! гээд Жаргалт явах гэснээ эргэж инээмсэглэн. Бас дотно хүнтэйгээ сайн зөвлө! гээд хаалга уруу явав.

	— Тэр чинь л шийдвэрлэнэ л дээ. Хүлээж бай, хамт гарья гээд хойноос нь босов.

	 

	* * *

	 

	Хавар цаг, дөрөвдүгээр сарын эх ажээ. Тогтуун сайхан өглөө болов. Наран арайхан мандаагүй байлаа. Армаг, тармаг модтой намхан даваа, түүний дээрх чулуун овоо үзэгдэнэ. Овооны дэргэдүүр ердийн хөсгийн тодхон зам зурайн оджээ. Тэр замаар морьтой хоёр хүн гарч ирсэн нь Гантөмөр, Замбага хоёр байлаа. Газрын өөд мацаж ирсэн морьд нь хөлс дусалж амьсгаадна. Хоёулаа мориноосоо бууцгаав. Замбага, хорь орчим насны ажээ. Сэргэлэн, том хоёр нүд нь төлөвхөн бөгөөд ухаантай гэгч харагдана. Жижигхэн цагаан царай дахь бөмбөгөр хоёр хацар дээр нь будмал мэт ягаан туяа гэрэлтэх нь энэ эмэгтэйн үзэсгэлэн жавхааг улам ч тодруулна.

	— Харж байна уу? Гантөмөр өө! Одоо нар мандах нь. Бид сумын төв дээр яагаа ч үгүй эрт хүрэх нь гэж дорно зүг харан Замбагыг хэлэхэд Гантөмөр тэр зүг харж

	— Яах аргагүй сайхан өглөө гэж давтан хариулав. 

	Өмнө байгаа алаг тарлан цастай тал, нойрноос сэрээгүй мэт налайн харагдахад энэ хавьдаа хамгийн өндөр нь болсон давааны орой, өглөөний нарны анхны туяанд гэрэлтэй байв.

	Энэ сайхан туяанд даваан дээр зогсож байгаа Гантөмөр, Замбага хоёр үй түмэн үзэгчдийн өмнө тайз дээр гараад зогсож байгаа жүжигчин мэт хурц гэрлээр чимэглэгджээ. Замбага, Гантөмөрөөс биеэр бага боловч мөр нь дөрвөлжин, бие нь тэгшхэн хөөрхөн ажээ.

	— Чамтай хамт өглөөний энэ сайхныг үзэж, мандах нарыг угтах нь яасан сайхан юм бэ? гэж Замбагыг баяртай дуугаар хэлэхэд, 

	— Надад ч бас ямар байгааг хэлэх үг олдохгүй байна. Чаддаг бол ганцхан л шүлэг бичмээр санагдана гэж Гантөмөр хэлээд Замбагыг харахад, 

	— Бичихгүй юу гээд хоёр гараа дэлгэж: — “Алсыг зорин явах өглөө” гэж гарчиглаад гээд газар суув.

	— Нээрээ сайхан сэдэв байна. Бичнэ. Тэгээд олигтой болбол чамд явуулна. Замбага аа! Миний сэтгэлд нэг л их баяр зөгнөгдөөд, юу гэх юм бэ дээ, нүдэнд минь хүртэл ирээдүй минь харагдаад байх шиг санагддаг болчихлоо гээд зэрэгцэн суув.

	— Сайхан хэрэг, Гантөмөр өө! Чамайг хийж байгаа ажилдаа сонирхолгүй, муулаад л яваад байхад чинь би бас энэ тухай зөвлөж хэлье гэж боддог байсан юм. Заримдаа ч цухуйлгаж байсан биз дээ гээд толгойг нь түлхэхэд, 

	— Тийм ээ, гээд ичсэн мэт болсон оо Замбагын өвөр дээр дэрлэн ойчив.

	— Тэгэхэд чи юу гэж хэлдэг байсан билээ гээд хайрласан сэтгэлээсээ үсийг нь илэхэд, 

	— Би юу? гээд нүдээ арчиж: — Чи намайг нүднээсээ далд болгох гэж байна гэж хэлсэн гээд инээмсэглэн харав.

	— Чи над заримдаа маш томоогүй хүүхэд зантай юм шиг санагддаг шүү.

	— Тэгээд? гэж нүдээ их болгоход нь, 

	— Түүнд чинь хүртэл би дуртай юм гээд Замбага урдаас нь харав. Хоёулаа нүүр нүүрээ ширтэлцэн хэсэг дуугүй байцгаав.

	— Замбага аа! Чи ирээдүйнхээ тухай бодож байна уу? гэж гэнэт асуухад

	— Тийм ээ, гэж Замбага хариулав.

	— Яриа ч дээ хө, гэж эелдэгхэнээр асуухад Замбагын баясгалант нүд алсыг ширтэх боловч гараараа Гантөмөрийн толгойг илсээр баярласан царайгаар хэлсэн нь:

	— Чи гэдэг чинь нэртэй мундаг ажилчин болчхоод л намайг авах гээд давхиад ирнэ. Тэр дороо хоёулаа хуримаа хийгээд л аав ээж, нөхдөдөө “би одоо явлаа. Уурхайчдын хүүхдүүдэд сургууль заана” гээд л. Үгүй, үгүй чамтай хамт очоод сургуульд орно. Үгүй, үгүй, сургуульд орохоор чи уурхайд, би хотод байх болно хоёр, гурван жилдээ зөвхөн ажлаа хийгээд л хоёулаа хамт жаргал эдэлнэ. Тийм үү? гээд Гантөмөрийг харахад

	— Тийм. Гэсэн ч чи бараг л миний ярьсныг яриад байна шүү дээ гээд Замбагын өвөр дээрээс босоход

	— Чиний ярьснаас сэдэвлэж бодолгүй яах вэ. Чи бол миний нөхөр гээд Гантөмөрийн толгойд толгойгоо алгуурхан хүргэхэд Гантөмөр Замбагын мөрөн дээгүүр гараа тавив.

	— Хэдийдээ энэ вэ? Нар маань суга үсэрсэн юм шиг бүүр дээр гарчихжээ гэж Замбагын хэлэхэд, үнэхээр өглөөний тэнгэрт авиран гарсан зугаархаг наран хөгжилтэй гэрэлтэж байв.

	Хоёр морь нь хэдийнээ амраад явахыг шаардсан мэт газар цавчилж харагдана.

	— За явъя гэж Замбагыг хэлэхэд

	— Хоёулаа бүүр багынх шигээ. Жаргалт бид гурав бил үү наадмаас буцаж яваад нэг уралдсаныгаа санаж байна уу? Түүн шиг уралдах уу? гэж асуухад:

	— Тэгье гэж Замбага хөгжилтэй хариулав.

	— Хоёулаа мориндоо мордоод давааны энгэрээр тахирлан одсон сайхан замаар давхилдан одов.

	Удалгүй бэлд бууж, тал газар боллоо. Замбага түрүүлэн давхина. Хойно нь ойрхон яваа Гантөмөр “гүйцлээ шүү, гүйцлээ шүү” гэж хашхирна.

	Хоёулынхан нь нүүрэнд баяр хөөр гэрэлтэнэ.

	 

	* * *

	 

	ГАЗ—51 машин дээр хэдэн хүн, юм хумаа ачиж байв. Дэргэдүүр нь олон хүн үймэлдэнэ.

	— Алив түүнийг аваад өгөөч

	— Миний авдар хаана билээ.

	— Энд нь сууцгаая, кузовын дэргэд донсолгоо багатай байдаг юм гэх зэрэг хоорондоо ярилцана.

	Өндөр биетэй бөгөөд, өндөр биеэ дуурайсан юм шиг урт гонзгой царайтай нэгэн хүн бусад нөхдөө зааварлан байж юмаа ачиж дуусгаад тавтайхан гэгч нь суухад бусад нь бас сууцгаав.

	— За ингээд явна даа гэж хэлээд нөхдийгөө эргэн тойрон харна. 

	Энэ хүний нэр нь Олзвой гэдэг ажээ.

	— Одоо явахад бэлэн болсон байх аа? гэж нэг нь асуув.

	— Одоо явна. Тануус бүгдээрээ уурхайд очих уу? гэж Олзвой асуухад

	— Уурхайд гэж цөм хариулав.

	— Танилцацгаая. Магадгүй, нэг дор ч ажил хийж. Миний нэр Олзвой гэдэг гээд гараа сунгахад хариуд нь Содном, Хорлоо, Бадрах, Галсан гэдэг гэж нэрээ хэлж танилцацгаав.

	— Уурхай гэдэг юу байдгийг ч мэдэлгүй л саналаа өгч орхилоо. За яах вэ яваад очно доо. Тануус суурьшилтай ажиллах улс уу? гэж Содномыг асуухад бусад нь дуугарсангүй

	Ганцхан Бадрах 

	— Үзэн байж л болно. Их мөнгө олдог газар гэж дуулдах юм гээд санаж байгаа нэгэн бодлоо гарган хэлсэнгүй бололтой дуугүй болов.

	— Ээ мань эр хөлжиж авах санаатай яваа юм байна гэж далд бодлогыг нь таан хэлсэн Олзвойн үгний хариуд

	— Уурхай гэж нэрийг нь дуулчхаад л бүүр ажиллана, үндсэн ажилчин болно гэж, амлана гэдэг болохгүй хэрэг. Үзэн байж болох хэрэгтэй юм гэж Бадрах хариулав.

	— Тэгвэл уурхай гэдгээс урьдаар их мөнгө авдаг гэдэг нь таныг сонирхуулсан байна шүү дээ! Их мөнгө авахыг сонирхолгүй яах вэ. Тэгэхдээ сайн ажиллахыг урьдаар бодох хэрэгтэй биз дээ гэхэд Бадрах дахин үг дуугарсангүй бушуухан ярианыхаа сэдвийг өөрчлөхийг хичээж

	— Зургаан хүн явна гэсэн биш бил үү! Нэг маань ямар хүн хаа яваа бил ээ? гэж асуув.

	— Энэ ирж явна гэж Олзвой заав.

	Гантөмөр, Жаргалт, Замбага гурав ирж явна. Бяцхан авдраа Жаргалттай дамнажээ.

	— Чиний ухуулгаас илүү гээд Замбагыг харж, — Дотно хүнийхээ зөвлөгөөнөөр явж байна шүү хүү минь гэж Гантөмөр нүдээ ирмэн хэлэв.

	— Юу ч гэсэн ингэж шийдсэн чинь сайн хэрэг. Суусан цэцнээс явсан тэнэг дээр гэж зүйр үг байдаг биз. Амьдралаа цэцэглүүлж, бүтээл гаргаж чадах хаа ямар зам байна бүгдээр нь орж үзэх хэрэгтэй юм гэж Жаргалтыг хэлэхэд

	— Чи ухуулж дуусаагүй л байна уу?

	— Дуусаагүй байна. Хүн дуртай ажилдаа илүү бүтээл гаргадаг юм. Тэгэхдээ өөрийнхөө зорьсон ажилд заавал дурлаж, сонирхож ажиллах хэрэгтэй.

	— Боль доо, Жаргалт аа! Энэ тухай Замбага бид хоёр зөндөө ярьсан юм гэж уцаарлан хэлэв.

	— Та хоёрын яриа дандаа ийм байх юм. Тэгээд бас найз нөхөд гэх. Яаж эвтэй явж чаддаг юм бэ? Бүү мэд гэж Замбагыг хэлэхэд

	— Би ч үүнтэй хэрэлдэх дуртай л даа. Даан ч энэ надтай хэрэлдэж өгдөггүй юм гээд Гантөмөр Жаргалыг харав. Тэд машины дэргэд ирчихсэн байв.

	— Чамайг чинь явахыгаа байчхаж гэж саналаа шүү. Аль наад авдраа аваад аль гэж Олзвой хэлэхэд

	— Машин явах болоогүй байхад яарах хэрэг юу байдаг юм гээд авдраа өгөв.

	— Надтай зэрэгцэж суу! Энд зай байна. Суудал гэдэг зөөлөн сандал гэж мэдээрэй гэж Олзвой урив.

	— За баяртай гээд урьдаар Жаргалттай гар барьж: — Захисныг чинь цөмийг биелүүлнэ. Хэзээд санаж явна гэж маш төлөвхнөөр хэлэхэд

	— Би итгэж байна гэж хэлж байгаа Жаргалтын нүүрэнд сэтгэл хөдөлсөн байдал илэрнэ.

	— Баяртай гээд Замбагатай гар барихдаа дуу нь бүдэг юм шиг болов. Машин асав.

	Замбага атгасан гарыг нь тавилгүй нэг үг хэлэх гээд байгаа юм шиг байвч чухам юу хэлэхийгээ олохгүй байсаар:

	— Баяртай сайн яваарай, гэж сулхан дуугаар бараг шивгэнэн хэлэхэд царай нь арай уйлчихгүй байгаа даа гэмээр харагдав.

	Гантөмөр машин дээр гаран Олзвойтой зэрэгцэн суув. Хоёулын нь энгэрт эвлэлийн гишүүний тэмдэг харагдана. Бусад дөрөв нь энгийн залуучууд байлаа.

	Намхан биетэй, жартгай нүд нь ямагт худал инээдэг, хөдөлгөөн нь маш түргэн, нэгэн хүн хаанаас гараад ирсэн нь мэдэгдэхгүй гүйн ирээд, ямаа майлж байгаа юм шиг шингэхэн дуугаар:

	— Сайн яваарай, найз аа! гэж Гантөмөртэй гар бариад: — Мөн ч сайхан байна даа. Сайн найзтай улс ч ингээд л замаа олоод явчих юм. Би очиж чиний оронд ажиллах болсон шүү гээд учиргүй инээд алдаж байгаа энэ хүний нэр Зулзага гэдэг ажээ.

	— Уурхайд явна гээд байгаагүй бил үү? гэж Олзвой хүнгэнэсэн дуугаар асуухад

	— Миний бие муу. Эрүүл мэнд таарахгүй. Одоо яах вэ дээ. Сайн яваарай гэж Олзвой болоод бусад хүмүүстэй гар бариад бас л учиргүй худал инээж, — Мөн хөгжилтэй залуучууд юм даа гээд хойшоо ухрав.

	— Та нар чинь бүгдээрээ уурхайд очно биз дээ? гэж Гантөмөрийг асуухад:

	— Бүгдээрээ уурхайд гэж, бүгдийгээ төлөөлөн Олзвой хариулав. Машин түржигнэн хөдлөв.

	Аялагч залуучууд

	 

	Өнөр сайхан манай орон

	Өнө мөнхийн саруул замтай 

	Өмнө минь байгаа өргөн зам 

	Өөдөө дэвших хөгжлийн зам

	 

	гэж дуулалдаад одоход хуурай замын тоос дэгдэн босно. Үдэн гаргаж байгаа олны дундаас Жаргалт, Замбага хоёр урагшаа гүйн алчуураар даллаж байгаа нь харагдаж байлаа.

	 

	* * *

	 

	Мөрлөгч цахилгаан өрмийн цохилтын эрчид нэгэн хүний бүх цээжин бие нь догдлон хөдөлж байна. Түүний негр мэт хар болчихсон царайд нь заримдаа маш төвөгшөөлтэй, заримдаа хичээнгүй байдал үзэгдсээр эцэстээ ямар нэг хүнд бэрхшээлийг даван гарсан мэт баясгалант инээдэм хар царай дээр нь тодорч цагаан шүдээ яралзуулахад нь бид Гантөмөрийн төсийг танив.

	 

	... Хэвлэлийн ротац машины эргэлдэж байгаа цаасан дугуйнаас эхлэн түүний бүх дамжлагууд үзэгдсээр эцэстээ хэвлэн гаргаж байгаа сонин нь усны урсгал мэт хөвөрнө. Сонин дээр хэвлэгдсэн нэгэн хүний гэрэл зураг үзэгдэнэ. Дараагийн сонинд дарагдан алга болох тул чухам хэн болохыг тогтоон харж болохгүй байлаа.

	... Хэвлэгч залуу нэгэн сониныг сугалан авч үзэхэд «Залуучуудын үнэн» сонин дээр уурхайчдын хувцастай бөгөөд өрмөө буу мэт мөрөндөө авсан Гантөмөрийн инээмсэглэсэн зураг, дороо сарын төлөвлөгөөгөө зуун тавин хувиар биелүүлсэн уурхайн шинэ ажилчин эвлэлийн гишүүн Гантөмөр гэсэн бичигтэй харагдана.

	Дээрх сониныг үзэж суусан Жаргалт сониноо аваад гүйн одов.

	 

	... Саруулхан сайхан тасалгаанд цэвэрхэн нямбай зассан ширээн дээр суугаад сурагчдын өдий төдий дэвтрийг дэргэдээ тавьж заримыг нь засаж суусан Замбага хийж байсан ажлаа мартчихаад Гантөмөрийн зурагтай сониныг үзэж суув.

	— Замбага аа! Чи энэ хүнийг таних уу? гэсээр баярлан хөөрсөн Жаргалт орж ирээд өмнөх сониныг нь үзэж өөрийн ирсэн хэрэг нэгэнт үгүй болсныг мэдээд

	— Мань гайхлыг харж байна уу чи гэж хэлэхэд

	— Харж байна гээд нэгэн адил баярласнаа илтгэх мэт урдаас нь инээхэд,

	— Миний найзыг ийм болоход нь хамгаас илүү тус болсон чамд баяр хүргэе гээд Жаргалт гараа өгөв.

	— Үгүй надаас илүү чи тус болсон юм гээд Замбага гараа өгөхөөс шууд татгалзав.

	— Чи Гантөмөрт хэчнээн хайртай юм бэ? Би мэдэхгүй. Хэрэв намайг Гантөмөрт хэчнээн хайртай вэ? гэж асуувал надад зүйрлэж хэлэх үг олдохгүй байх. Найзын хоёр найз нийлээд гурван найз болжээ гэж гараа сарвайсаар хэлэхэд Замбага Жаргалтын гарыг бариад

	— Миний Гантөмөр бол өөрийгөө мэдэж чадсан хүн бүрийг дурлуулж чадах чадалтай хүн байгаа юм шүү! гээд гараа авав. 

	— Бид хоёрын яриа таарахаасаа таарахгүй нь олон. Гэвч би хайртай байдаг юм. Ээ дээ, мөн ч золбоотой хүү шүү. Ганц би ч биш түүнд манай эцэг эх, ах дүү нар цөм хайртай. Чи мэднэ шүү дээ. Арван гурван настай байхад нь эх нь нас барчхаад өнчин хоцрохыг нь. Тэгээд бид хоёр төрсөн ах дүү шиг болчихсон юм гэж нөхрийгөө магтан хэлэхэд

	— Мэдэлгүй яах вэ. Танай гэрт өсөж өндийсөн гэхэд болно гээд дэвтрүүдээ дэлгэж ажлаа үргэлжлүүлэв.

	— Гантөмөрийн галыг гаргаж чадвал ийм хүн болно гэж би эрт мэдсэн юм гээд Жаргалтыг явах гэхэд, 

	— Одоо гайгүй гал нь гарч эхэлж байна гэж хойноос нь хэлэв.

	— За хоёулаа тэвчээртэй хүлээе. Одоо удахгүй тэр чинь захидал бичнэ байх гээд Жаргалт явав.

	 

	* * *

	 

	... Дахин харанхуй уурхай дотор цахилгаан өрмийн Цохилтын эрчид догдлон хөдөлж байгаа Гантөмөрийн нүүр үзэгдэнэ.

	Одоо түүний царайд чадамгай ажилчны тайван байдал хааяа давж дийлсэн баясгалант царай хоёр л үзэгдэнэ. Энэ байдал уурхайн хаалгаар солигдоход тэнд олон уурхайчид эгнэн зогссон харагдана. Уурхайгаас Гантөмөр түрүүлэн, Олзвой нар гарч ирэхэд угтагсад алга ташин хөгжим эгшиглэв.

	 

	* * *

	 

	Гантөмөр нүцгэн цээжээрээ угаагуурын дор бөхийн толгой түрүүгээ угааж дуусаад нүүр гараа арчин явж дотогш оров. Өмнө нь уудам сайхан тасалгаа дайралдана. Дотроо хоолны том ширээ, дэргэд нь хоёр сандал байна. Ширээн дээр цахилгаан данх, гурван аягаас өөр юу ч үгүй ажээ.

	Цаашаа унтлагын тасалгаанд оров. Бас л зайтай сайхан тасалгаа байна. Дотор нь ганцхан ор. Орны толгойд мухар сандал дээр нутгаасаа авч гарсан бидний мэдэх авдар, түүний дээр шинэхэн чемодан нэгийг тавьжээ. Нүүр гараа арчиж дуусаад шинэ хувцсаа өмсөөд ширээндээ суугаад цаас харандаа гаргаж бичсэн нь

	— Хайрт минь ээ! Сүүлийн чинь захидлыг өчигдөр хүлээж авлаа. Миний бие эрүүл, ажил бүтэмжтэй сайн байна. Одоо надад уурхайчин залуучуудын бригадыг удирдах хүндэт бөгөөд хариуцлагатай үүрэг оногдов. Бас тохилог сайхан сууц олгосон. Чи сургуулиа тармагц шууд наашаа яваад ир гэж бичээд харандаагаа тавин юм бодоход, түүний нүдэнд Жаргалт, Замбага хоёр үзэгдэх шиг болов.

	 

	* * *

	 

	Албан тасалгаандаа сууж байгаа Жаргалтад Замбага унших нь

	— Чи сургуулиа тармагц наашаа яваад ир! Жаргалт ямаршуу байна? Бие нь сайн уу, ажил нь сайн уу? Би түүнд энэ удаа тусгайлан захидал бичсэнгүй. Жич та хоёрын хэн нь ч гэсэн над дээр ирэх болбол миний суудаг байшингийн дугаар гурав, байрын дугаар ес шүү. Баяртай учиръя хайрт минь! Гантөмөр гэжээ гэхэд уул захидал нь үзэгдэнэ. Жаргалтын тасалгаа олон цонхтой гэрэл ихтэй ажээ. Том сайхан ширээний ард дүүрэн номтой, шилэн нүүртэй шүүгээ харагдана.

	— Бүр залуучуудын бригадын дарга болчихжээ гэж Жаргалт баярлав.

	— Тийм байна гэж Замбага толгой дохин байгаа нь нэгэн адил баярласан нь илэрхий байв.

	— За яах вэ, сайн байна. Би чамаас урьдаар амжилтад нь баяр хүргэж, тэврэх болж дээ гээд Жаргалт

	— Чи амралтаа хотод өнгөрүүлэх юм уу? гэж атаархсан юм шиг асуугаад, Замбагын нүүр өөд харав.

	— Урьдаар Гантөмөрийгөө нэг эргээд ирье. Тэгээд л гэртээ амарна гэхэд.

	— Одоохон би түүнд захиа бичье гээд Замбага Жаргалтыг түлхэж ширээнд нь сууж захидлаа бичив.

	“Хайрт минь ээ!” гэж эхэлж бичээд, цааш нь юу гэж бичихийгээ бодох мэт өөдөө харахад нь сонин дээр хэвлэгдэн гарсан, мөрлөн өрөмдөж байгаа Гантөмөрийн инээмсэглэсэн зураг Замбагад үзэгдэв.

	 

	* * *

	 

	Тэр зураг ажиллаж байгаа Гантөмөрөөр солигдов. Царайд нь урамтай бөгөөд эрэлхэг байдал үзэгдэнэ. Гэтэл бөглүү хачин чимээ сонсогдов. Дараа нь нэгэн хүний аймаар муухай хашхирах сонсогдов. Гантөмөр ажлаа зогсон чагнав. Дахин их чимээ сонсогдов.

	... Хэсэг уурхайчид нэгэн газар ирэв. Бие биеийг өөрсдийн дуулганы гэрлээр гэрэлтүүлэх бөгөөд эд нар цөм Гантөмөртэй хамт ирсэн нөхөд байна.

	— Юу болж байна аа? гэж нэг нь асуухад, 

	— Нурж байх шиг байна. Аяархан дуугар гэж нөгөө нь сургав.

	— Хаа? гэж сая хүрэлцэн ирсэн Гантөмөр асуухад, 

	— Олзвойн тэнд гэхэд Гантөмөр ухасхийв. Бусад нөхөд нь хориглох гэсэн боловч барьж авч чадсангүй. Гантөмөрийн гэрэлд нүүрсний тоос битүү манан харагдана.

	— Олзвой, Олзвой! гэж шивнэхтэй зэрэг дахин сүрхий нурав.

	— Наана чинь нурж байна. Чи цаашаа бай! гэж Олзвой аяархан хэлэх сонстоно. 

	Гантөмөрийн гэрэл ийш, тийш туссаар байгаад Олзвойг олов. Тэр хажуулдан ойчсон боловч урагшаа мөлхөх санаатай байгаа шиг байлаа.

	— Бушуухан гараад ир гэхэд, 

	— Явж чадахгүй байна, гэж Олзвой хариулав. 

	Гантөмөр сэмхэн очоод Олзвойн бүсэлхийнээс дооших биеийг хучсан нүүрсийг аль болох аяархнаар зайлуулахад түүний өчүүхэн чимээний доргионоор энд тэнд нурсаар байгаа нь араатан гөрөөсний хөлөөр нурж байгаа асга хад шиг аюултай байлаа. Олзвой босож чадахгүй байсныг дэмжин босгоод мөрлөн тэвэрч урагшаа ахив. Тэд явсаар нэгэн маш нарийхан хонгилд хүрэхтэй зэрэг хоёулаа түүгээр багтаж гарамгүй болов. Урьдаар Олзвой гартал түүний бүдрэн ойчих доргионоор дахин нүсэр их чимээ сонстож тэр бяцхан агуй мэт хонгилыг нүүрсний тоос бүрхэн Гантөмөрийн гэрэл үзэгдэхгүй болов.

	 

	Орон сууцын нэгэн байрын шинэхэн шар хаалга дээр цагаан будгаар бичигдсэн 9-ийн тоо харагдана. Жаргалт тэр хаалгыг тогшин, хөдөлсөн сэтгэлээ барьж ядан инээмсэглэн зогсоно. Гэвч хариу алга. Дахин нэлээд чанга тогшиход хөлийн чимээ ойртон ирж байна. Жаргалтын царайд яаж дамшиглахыгаа олж ядах мэт болно. Гэтэл нэгэн нөмгөн авгай байраас гарч ирэв.

	— Сайн байна уу, авгай? Энэ 9 дүгээр байранд Гантөмөр байдаг биз? Өөрөө бий болов уу? гэж асуув.

	— Аа хүү минь Гантөмөрт аюул учирсан. Манай уурхайд тийм аюул болж байсан түүхгүй юм сан. Уурхай нураад тэр хөөрхий амьтан нэг нөхрийгөө авраад өөрөө яах аргагүй хүнд бэртсэн. Үгүй мөн сүрхий аюул болсон гэнэ билээ гэх зэргээр хэлж байгаа нь энэ авгай өөрийгөө их үглээ болов уу гэж санагдуулахаар байв. Сандарсан Жаргалт, 

	— Бэртсэн гэнэ ээ? Яаж? гэж асуухад, 

	— Мэдэхгүй хүү минь! Амьтан ярих нь эрүүл газар огт байхгүй болсон ч гэх шиг. Би өөрөө үзээгүй болохоор мэдэхгүй юм. Одоо эмнэлэгт хэвтэж байгаа гэж тэр авгай царайгаа үрчийлгэн хэлэв.

	 

	* * *

	 

	Жаргалт, эмнэлгийн газрын урт хонгилд сувилагч нэгэн настай авгайн өмнө зогсож байв. Тэр авгай нүүрийнхээ урдуур гараа савлаж, 

	— Болохгүй. Хүүхэд минь, болохгүй. Эмч нар хэнийг ч битгий оруул гэсэн юм. Тэр хүн тун муу байгаа гэж аяархан хэлэв.

	— Авгай минь ээ! Би нутгаас нь ирсэн хүн. Бид хоёр үерхдэг улс. Би түргэн ороод зөвхөн нүүрийг нь хараад ирье. Уулзах гэж тэр газраас энэ газар ирчхээд барааг нь ч харалгүй явж яаж болох вэ дээ гэж учирлан гуйв.

	Тэр авгай ийш, тийшээ хараад сэмхэн байдлаар хэлэх нь:

	— За хүү минь эмч нарыг орж ирэхээс өмнө түргэн ороод ир. Тэд одоо удахгүй ирнэ шүү. Харин авгайгаа загнуулах хэрэг болгов оо гэхэд, 

	— За, за авгай минь гэж Жаргалт талархаад дотогшоо оров... Гантөмөрийн хүзүүнээс ташаа хүртэлх бие нь шохойдуулчихсан ажээ. Хөнжлөөр нь зөвхөн эрүүл хэсгийг нь хучсан байна. Хоёр гараа алдлан унжуулж, нүдээ зөөлөн аниад хэвтэж байлаа.

	Жаргалт дэргэд нь ирээд зогсов. Царай нь нөхрийгөө хайрласан өрөвдсөнөөс болж маш уруу болчихсон харагдана. Тэгээд аяархан гэгч нь магнай дээр нь гараа тавихад Гантөмөр нүдээ аньсан хэвээрээ маш сулхан дорой дуугаар, 

	— Замбага уу? гэв.

	Жаргалт юу гэж хэлэхийгээ мэдэхгүй магнай дээр нь гараа тавьсан хэвээр зогсож байхад дахин

	— Жаргалт уу? гэж урьдын адил дорой дуугаар дуугарав.

	— Тийм ээ. Би Жаргалт гэхэд Гантөмөр сая нүдээ нээж, маш хүнд зовуурьтай байдлаар урт амьсгаалаад, 

	— Би уурхайчин болж чадсангүй гээд нүд нь Жаргалтыг өрөвдмөөр ширтэж, — Одоо цаашаа хүн болох, үгүй хоёрыгоо мэдэхгүй байна гээд хөдлөх гэсэн боловч чадсангүй, тэгээд шаналсан дуугаар: — Хүн боллоо ч гэсэн хэнд ч хэрэггүй зэрэмдэг амьтан болно байх даа гэхэд, сэтгэл нь өвдсөн Жаргалт дэмий л

	— Хаанаас даа, Гантөмөр минь. Чи эдгэлгүй яах вэ гэж хэлэв.

	— Би чамд захих юм байна. Чи миний захисныг биелүүлнэ гэж ам өг гэж Гантөмөрийг арайхан хэлэхэд:

	— Биелүүлэлгүй яах вэ, Гантөмөр өө! гэж Жаргалт уяран хариулав.

	— За чи очоод Замбагад намайг ийм болчихсон байна гэж битгий хэлээрэй гэж дээшээ гөлрөн харж хэлэхэд, 

	— Яалаа гэж хэлэх вэ?

	— Үгүй чи ойлгосонгүй. Үхчихсэн байна гэж хэлээрэй гэж аяархан хэлэхэд, 

	— Яалаа гэж тэр вэ? Яаж болох вэ гэж Жаргалт аргадан хэлэв.

	— Чи амьдралдаа миний үгэнд цөөхөн орсон байх аа! Бид хоёр дахин уулзахгүй ч байж болно шүү гэж өрөвдмөөр дуугараад амьсгаадан: — Урьдаар миний үгийг сонс! Хэрэв чи нөхөр юм бол үүнийг биелүүл гэж их хүч гаргаж байгаа мэт зовуурьтай дуугаар хэлэхэд, арга нь барагдсан Жаргалт магнай дээрээс нь гараа аваад дэргэд нь сууж, 

	— Үгүй, Гантөмөр, чи бид хоёр үүрд хамт байх болно гэж түүний үгийг үл итгэн хэлэхэд, 

	— Замбага сайн хүүхэн шүү гэж үгээ тасалж: — Одоо тэр миний сүүлчийн захидлыг авчхаад, хөл нь газар хүрэхгүй, наашаа ирэх гэж ажлаа үймүүлж явааг нь би мэдэж байна гээд гөлөрсөн нүдээ олон цавчилж: — Миний гуйлтыг биелүүл Жаргалт минь. Би эдгэлээ ч гэсэн хэвтрийн хүн болно. Тэгэхээр надад амьд явахын хэрэг алга. Хөөрхий Замбагад дараа болж түүний сайхан амьдралыг гутаахыг би яасан ч хүсэхгүй.

	— Үгүй чи надад ямар муухай юм ярина вэ? Би энэ үгийг чинь яасан ч хэлэхгүй гэж Жаргалт хэлэв.

	— За тэгвэл яв даа гэж өвчтэй царайд нь уурлах байдал тодорч хэлээд: — Хэрэв чи миний оронд ийм болсон бол ингэх л байсан юм гэж нэмж хэлэв.

	— Үгүй чи над өөр юм ярь л даа гэхэд, 

	— Надад ярих юм байхгүй. Чи яв гэв.

	— Тэр үгийг чинь яасан ч хэлэхгүй шүү.

	— Би мэдэж байна гэж амьсгаадан хэлээд: — Чи яв. Намайг битгий зовоо гээд шаналсан дуугаар дахин дахин шаардахад арга нь барагдсан Жаргалт аяархан ухарсаар гарав.

	Сувилагч авгай Жаргалтад баярлаж, 

	— Сайн хүү байна. Түргэн гарлаа гэхэд, 

	— Энэ хүн ер нь эдгэх бол уу, авгай? гэж тэсэж ядсан сэтгэлээсээ асууж байгаа Жаргалтад, 

	— Ийм хүн яаж хүн болох вэ дээ, хүү минь. Бүх цээжин бие, ууц нурууны нь яс бүгдээрээ хэмхэрсэн юм гэдэг шүү дээ гэж хариулаад явчхав.

	Жаргалтын нүүр хачин эвгүй болов. Гэвч уйлсангүй.

	 

	* * *

	 

	Олноос онцгой баригдсан хөөрхөн цагаан байшин өглөөний наранд хөгжилтэй харагдана. Үүдэн дээр нь бага сургууль гэсэн хаягтай ажээ. Энэ байшинг тойрон «Ялалт» такси давхин одов. Жаргалт машинаасаа дөнгөж буухтай зэрэг Замбага угтан ирлээ. Тэгээд Жаргалтын царай баяргүй байгааг ажиглах мэт

	— Сайн явав уу? гэж асуухад:

	— Сүйд болжээ! Замбага аа! Гантөмөр бэртсэн, эмнэлэгт хэвтэж байна. Одоо хоёулаа энэ машинаар буцаж очъё гэж товчхон хэдэн үг хэлэв. Замбагын нүд нь их болж үл итгэх мэт түр зогссоноо олон ч юм ярьсангүй.

	— Одоохон би гараад ирье гээд өмссөн хувцсаа барилан үзэж байшиндаа гүйн оров...

	 

	* * *

	 

	... Замбага, Жаргалт хоёрын өмнөөс сувилагч авгай гарч ирэв.

	— Чи дахиад л яваад ирэв үү? гэж асуухад, 

	— Тэглээ. Авгай минь бид хоёрыг нэг оруулаач гэж Жаргалт гуйхад, 

	— Хөөрхий амьтан одоо энд байхгүй. Ер нь хаа ч байхгүй байх аа даа. Бие нь улам муудаад ухаангүй байхад нь эндээс аваад явчихсан. Хотод хүргэж өгсөн жолооч нь замдаа нас барсан юм шиг ярина билээ.

	— Юу гэнэ ээ? Нас барчихсан юм шиг ээ? гээд учиргүй сандарч байгаа Замбагыг ажиглаж харахтайгаа зэрэг сэтгэл нь зовсон авгай, 

	— Мэдэхгүй л дээ. Хүүхдүүд минь, та нар хотын больницуудаас сурагла даа гэж хэлээд бушуухан явчхав.

	 

	* * *

	 

	... Улаанбаатар хотод тэд ирэв. Сталины нэрэмжит өргөн замаар давхина. Цонхоор Улаанбаатарын цэцэрлэгүүд, сайхан барилгууд үзэгдэнэ...

	... Замбага, Жаргалт хоёр нэгэн эмнэлгийн үүдээр орж яваа харагдана. Удалгүй гарч ирэв. Жаргалт, 

	— Энд байхгүй, за өөр больницод очъё гээд яаран явахад, 

	— Бүртгэлээ сайн шүүсэн байгаа даа гэж Замбага үглэнэ.

	... Тэр хоёр бас л өөр нэгэн хаалганаас гарч ирэв. Тэгээд хоёулаа гудамжны нэгэн сандал дээр суув.

	— Байхгүй, өөр баймаар газар ч байхгүй гэж Жаргалтыг гайхан хэлэхэд, 

	— Нас барсан гэдэг нь үнэн болох нь гээд нулимсандаа хахан, — Үхсэн хүнийг больницууд хүлээн авахгүй өөр газар шилжүүлнэ гээд Замбагын өдий болтол тэсэж явсан нулимс нь асгаран Жаргалтыг түшин уйлав.

	 

	* * *

	 

	Тэр түшсэн хэвээрээ машин дотор донслон явж байв. Нар хэдийн жаргажээ. Салхивчаар салхи шуугин исгэрнэ. Тэнгэрт бөөн, бөөн хар үүлс нүүж байв. Замбагын уйтгартай бөгөөд гөлөрсөн нүүр нь нэгэн чигийг ширтэн, 

	— Нээрэн үхсэн гэж үү дээ? Нээрэн үхчихсэн гэж үү дээ? Уулзаж чадсангүй... гэж энэ хэдэн үгээ байн байн үглэж явав.

	— Замбага аа! Чи тайвшир! гэж царай нь барайн уруу болчихсон Жаргалт дэмий л аргадаж явав.

	— Үгүй, Жаргалт аа! Чи амьд байхад нь уулзсан шүү дээ. Тэр юу гэж хэлсэн бэ? гэж гэнэт шаардан асуухад:

	Жаргалт удаан урт санаа алдаад:

	— Би уулзсан, тэр хариугүй муу байсан. Бид хоёрын яриа ердөө таараагүй. Тэр ингэж хэлсэн гэхэд Гантөмөрийн Жаргалтад зовуурьтай аялгуугаар хэлж байсан үг тэр хэвээрээ сонстоно. Гантөмөрийн хэлж байсан үг сонсогдож байхад тас харанхуй шөнө болчихсон байна. Хааяа хааяа цахилгаан гялалзан тэнгэр нижигнэж, ойртож байгаа ширүүн борооны өмнөх хүчтэй салхи дайрч байв. Гантөмөрийн үг төгсөв.

	Жаргалт удаан дуугүй байсны эцэст, 

	— Түүний надад хэлсэн үг ердөө л энэ гэв. Гадна ширүүн бороо асгарав. Шөнийн догшин сүртэй байгалийн дунд хамаг хурдаараа довтлон яваа машины гэрэл сүүмэлзэн бүдгэрсээр тэр сүрхий харанхуйн дунд нуугдах мэт алга болов.

	 

	* * *

	 

	Замбагын ангийн хүүхдүүд хичээллэж байна. Цөм арваад насны хүүхэд ажээ. Самбар дээр олон оронтой энгийн тооны аргуудыг бодсон хүүхдүүдийн бичсэн хэв муутайхан тоонууд харагдана.

	— За хүүхдүүд ээ! Өнөө өдрийн хичээл үүгээр дууслаа. Гэрийнхээ даалгаврыг сайн хийгээрэй. Одоо харьцгаа гэж аятайхан хэлэхэд хүүхдүүд шуугилдан одов.

	Замбага цонхны дэргэд очлоо. Хээр тал руу харсан ажээ. Газар хэдийн гандаж цайсан байна. Алсын бараа харагдахгүй ганцхан газраар хөвсөн хөх манан хөшиглөн байлаа.

	Удалгүй цонх руу салхинд ташин хазайсан борооны эхний дуслууд ирэв. Эхлээд нэг, дараа нь бас, том том дуслаар орсон нь цонхны шилийг, хүүхдийн дэвтрийн ташуу шугам шиг болгов. Сар гийв. Тал тийш харж байсан Замбагын нүдэнд нулимс гүйлгэнэн ирж, яг саяны цонх шиг нойтон болов. Тэгээд нүдээ тас аниад нээхэд тал газрыг цас дүүрэн бүрхээд улам ч уйтгартай болгожээ. Цасан дээгүүр явган шуурга гүйж байснаа улам догширсоор их шуурга болон хувирч хамгийг бүрхэв. Цонхны шил эхлээд битүү цантав. Сүүлдээ нэвт харахын аргагүй хээ угалз, цэцэг навч мэт бүрхсэн цангаар солигдож гадна тал харагдахгүй боллоо.

	 

	* * *

	 

	Тунгалаг тэнгэрт нүүдлийн шувуу зэллэн нисэж байгаа харагдана. Цэцэглэж байгаа монос модны сайхан цагаан цэцэг салхины аясаар найган бүжиглэнэ.

	Алс талаар хаврын зэргэлээ их мөрний урсгал мэт долгилно. Гол мөрний ус хайр чулуун дээгүүр шил мэт гялалзан урсана. Сургуулийн байшингийн цонхны шил гялалзан харагдана. Замбагын ангийн хүүхдүүд бүгдээрээ шинэ сайхан хувцсаа өмсжээ. Цөм бидний танил хүүхдүүд байна. Урьдынхаас өсөж том болчихсон шиг санагдуулна. Хүүхэд бүрийн царайд баяр тодорч, багшийгаа нүд тавин ширтэцгээж, хэлж захиж байгаа үгийг нь маш анхааралтай сонсон, сэтгэл зүрхэндээ шингээн авч, толгой дохин үг нэг бүрийг нь алдалгүй залгиж байгаа мэт байлаа. Хүүхдүүдийнхээ адил баяр баясгалантайгаар гэрэлтсэн царайтай Замбагын эелдэг дуу сонсогдоно.

	— Ингэхээр та нар одоо аймаг хотын аль нэгэн дунд сургуульд суралцана. Дунд сургуульд нэг багш заадаггүй юм. Заалгаж байгаа хичээлийн чинь төрөл бүрээр нэг нэг багш байх болно. Та нар бол бүгдээрээ сайн сурагчид. Та нарын дотор сурах авьяас билиггүй хүүхэд нэг ч байхгүй. За сурагчид минь! Би та нартай 4 жил ажиллаж анхны мэдлэгийг өөрийнхөө чадах чинээгээр өглөө. Та нартай ажиллахад над тун амархан сайхан байсан юм. Та нар анх аав, ээж гэж шулганан хэлд орсон бол та нар бас энэ сургуульд ирээд аав, ээж гэж уншиж бичиж сурснаас эхлээд 10, 20 гэж тоолон эхэлж, эрдэм боловсролын анхны шатаа эхэлсэн шүү дээ. Ингэхээр ардын энэ сургуулийн ач нь аав ээжийнх шиг их юм. Та нар энэ сургуульдаа хэзээд дотно хайртай байх хэрэгтэй. Хааяа багшийгаа дурсан бодож байгаарай. Одоо та нарын өмнөх зам улам өргөн болж, шинэ шинэ олон зүйлийн сайхан хичээлийг заалган сурч мэдлэгийн чинь хүрээ, өргөжин, ухаан чинь түмэн зүйлийн гайхамшгийг сэтгэн боддог болно.

	Ингэхээр чи чухам ямар мэргэжлийг сонгон авах вэ? Би ямар мэргэжлээр эх орон, ард түмэндээ тустай илүү бүтээл гаргаж чадах вэ? гэдгийг сонгон авахыг бодох хэрэгтэй. За хайрт сурагчид минь ээ! Миний та нартаа хэлэх үг ингээд дууслаа. Намар болтол сайхан амар. Хичээлээ байнга үзэж бай! гээд догдолсон сэтгэлд нь нэгэн бодол орсон мэт уйтгартай болоод, — Багш нь та нартаа цөмд нь сайн сураад, их эрдэм чадалтай хүн болцгоож, жаргалтай сайхан амьдарч яваарай гэж ерөөе гэхэд хүүхдүүд алга ташин баярлалдаж байв. Нэгэн бяцхан охин гараа өргөн босож, 

	— Багш аа! Та одоо бас нэг ангийг хүлээн аваад л биднийг сургадаг шигээ сургах уу? гэж асуухад, 

	— Үгүй, багш нь одоо өөрөө сурах санаатай байна.

	— Та хаа, ямар сургуульд орох вэ? гэж тэр охин урамтай байдлаар асуухад, 

	— Багш нь Улаанбаатарт багшийн институтэд л орно байгаа даа гэхэд тэр охин баярлаж, 

	— Аа тэгвэл би бас багштайгаа хамт Улаанбаатарт сурна гэв.

	Хүүхдүүд би бас, би бас гэж өрсөлдөн дуугарцгааж багш нь урьдаар дуугарсан сурагчийгаа авч явах юм шиг бүх анги дүүрэн хөгжилтэй шуугиан болов.

	 

	* * *

	 

	Тэр нэгэн цагт Гантөмөр, Замбага хоёр давж ирээд амран сууж байсан даваан дээр Замбага, Жаргалт хоёр ирээд сууж байв. Байгаль дэлхий зун цагийнхаа гоёлыг зүүгээд үзэмжтэй сайхан болжээ. Урдах талаар өндөр ургасан ногоо халиурч аясын зөөлөн салхинд намиран найгана. Давааны армаг, тармаг хэдэн мод сүглэгэр сүртэй болоод мөчир нь хөдөлж шуугина.

	Тэр хоёр морьдоо хөтлөн явж урьдын дурсгалт газрыг дайран явна. Замбага тэр газраа мөн бишийг эрэх мэт уйтгартай бөгөөд бодлоготой нүдээр ийш тийшээ харж явна. Бид тэр цагт яагаад ч юм бэ Гантөмөр Замбага хоёрын сууж байсан газрын хавьд ургаж байгаа нэгэн жижигхэн нарсыг олж үзээгүй юм уу? Эсхүл энэ хугацаанд ургасан юм уу? Урьд бидэнд үзэгдээгүй нялх нэгэн нарс байх нь харагдана. Тэр хоёр нэгэн модны сүүдэрт сууцгаав.

	— Тэгээд чи Улаанбаатарт сурахаар шийд ээ юу? гэж Жаргалт асуув.

	— Нэгэнт ангиа төгсгөчихсөнөөс хойш, одоо надад энд байхын хэрэг алга. Тэгээд ч бас надад энд байхад тун хэцүү юм. Жаргалт аа! Эндэх юм болгон, дайралдсан газар болгон, Гантөмөр бид хоёрын дурсгалтай холбоотой болохоор үргэлж түүнийг санагдуулах юм. Мартахын арга алга гэж уйтгартай хэлэхэд, 

	— Би ойлгож байна. Тийм хүнийг яаж мартаж болох вэ. Нэгэнт ийм болчихсоноос цааш Замбага аа! Сэтгэлээ барьж явах хэрэгтэй. Дамдинсүрэн гуайн нэг зохиолд чи санаж байна уу? Ийм үг байдгийг “хүний сэтгэлд үүрд үлдэх гуниг гэж байдаггүй юм. Усны урсгал чулууны ирмэгийг элэгдүүлэн бөөрөнхийлөхийн адил цагийн урсгал хүний сэтгэлийн гунигийг арилгадаг юм” гэж. Гантөмөр алга болоод 2 жил боллоо. Бид хоёрын хэн хэний маань итгэж чадахгүй хүлээн, хүлээж байдаг найдвар ч талаар боллоо гэж Жаргалтыг хэлэхэд, 

	— Одоо үнэхээр талаар болжээ. Би тэгээд сургуульд л орж олны дунд оръё. Сургуулиа төгстөл гурав дөрвөн жил болно. Тэр болтол цагийн урсгал миний сэтгэлийн гунигийг арилгаж өгнө байх гээд Жаргалтаас асуусан мэт харав. Жаргалт урдаас нь хайрлан харж:

	— Бас миний санахад чи ингэж ганцаардсан байдлаар явж болохгүй, хүнд сэтгэлээ өгч дурлах хэрэгтэй. Хэдийгээр чиний сэтгэлийн гуниг салахгүй... гэхэд, 

	— Тийм гэж би ойлгодог юм гэж аяархан хэлээд надад тэгж Гантөмөрт дурласан шиг дурлах хүн олдохгүй гэсэн шиг толгойгоо сэгсэрнэ.

	— Замбага аа! Чи мэддэг үү? гээд удаан дуугүй байсныг эцэст зориг гарган хэлж байгаа мэт, — Сургуульд байхдаа... гээд үгээ тасалж, — Би чамд дуртай, хайртай байсныг гэж хэлэхэд Замбага гайхан урдаас нь харахад Жаргалт далдирах мэт доошоо хараад, — Тэгээд Гантөмөр бас л чамд дурлачихсан юм шиг болоод ирсэн. Сүүлдээ та хоёр хамт явах нь их болоод ирэхээр гээд урдаас нь эгцлэн харж, — Би дурлалаа сэтгэлийн их тэвчээр шаналгаагаар зайлуулж билээ гэхэд, 

	— Би мэдэж байсан юм гэж хэлээд эрт дээр болсон тэр явдлыг санах мэт урт гэгч нь санаа алдав.

	— Ганцхан Гантөмөрийг болохоор би тэгж зай тавьж өгсөн юм. Гантөмөр та хоёрт жаргалтай сайхан амьдралыг хүссэн юм. Одоо би тэр явдлыг эргүүлэн санахдаа үүнийг чамд хэлэхэд буруугүй гэж бодож байна. Замбага аа! Би чамд хайртай шүү, дуртай гэхэд, 

	— Би чамд сэтгэлээ өгч дурлаж чадахгүй гэж эрс татгалзан хэлэв.

	— Чиний сэтгэлд Гантөмөр оршин байгаа болохоор тэр гэж тогтуун байдлаар хэлээд: — Чиний зовлон ч миний зовлон шүү дээ. Чи бид хоёр хамт байдаг болох юм бол бид хоёрын хэн хэний маань зовлон хөнгөн болно. Гантөмөрийн маань ч сайхан дүр бид хоёрын сэтгэлд үүрд оршиж хамт байдаг болно. Хэрэв миний оронд Гантөмөр байсан бол ингэж л чамд хэлэх байсан. Би чамд энэ үгийг хэлье гэж саянаас боддог боллоо. Хоёулаа хамт байя л даа. Би чамд тэндэх сайн нөхөр чинь болж чадна. Чамайг би сайн нөхрийнхөө хайрлаж байсан хайраар, бас өөрийнхөө хайраар хайрлана. Чи ч аяндаа надад дасна. Би бас сургуульд явмаар санагдах юм. Гэвч олны энэ итгэл найдварыг хүлээж сумын даргын чухал ажилд сонгогдчихоод түүнийг хийлгүй сургууль гээд яваад өгөх хэцүү байна. Тэгээд хоёр гурван жил ажиллаж байгаад хоёулаа сургуульд явна. Тэгэх үү? гэж хөдөлсөн сэтгэлээ барьж ядан хэлсэн Жаргалтын үгийн хариуд Замбага дуугарсангүй, зөвхөн царайд нь сандарсан байдал үзэгдэнэ. 

	Гэтэл ялаархан байгаа морь нь түүний гараас цулбуураа хүчтэй угзрав. Замбагын морь Жаргалтын морины хүзүү дээгүүр толгойгоо тохоод хоёр морьд нь номхноор ялаархан толгойгоороо тоглож байлаа.

	 

	* * *

	 

	Сургуулийн байшингийн нэгэн өрөө. Энэ бол Замбагын байр юм. Энд тэр нэгэн цагт Гантөмөрийн зурагтай сониныг Жаргалт барин орж ирж байсан тасалгаа мөн байв. Одоо тэр тасалгааг хурим найрын байдлаар чимэглээд хэд хэдэн ширээг угсруулан засаж дээгүүр нь элдэв амттаныг өржээ. Тасалгаа дүүрэн ам халж сэтгэл хөөрсөн олон хүний баясгалантай царай харагдана. Замбага, Жаргалт хоёр шинэ сайхан хувцсаа өмсчихсөн төв дунд нь зэрэгцэн суусан байна. Тэр олон хүний дотор бидний танил Олзвой, Зулзага нар нэгэн дор зэрэгцэн сууж байна. Олзвойн царай эдгээр олноос өөр баяр жавхлангүй мэт байв. Гэтэл жартгай нүд нь улам жартгай болж царай нь улайсан Зулзага Олзвойг тохойгоороо ёврон Жаргалт, Замбага хоёрыг дохин нүдээрээ ирмэж,

	— Харж байна уу? Бас найз нөхөд байсан гээд байгаа Замбагыг, Замбагыг гэж дахин тохойгоороо ёворч

	— Инээд алдаад их баяртай байна шүү гэхэд Олзвой Зулзагыг муухай гэгч хялайн хараад, 

	— Чи дуугүй ууж, ид гэж хэлээд суудлаасаа босож баяртайгаар, — Батжилтай сайхан гэр бүл бол улс үндэстний эх булаг нь юм. Жаргалт, Замбага хоёрын гэр бүл болж хурим хийж байгаа явдал бөгөөд зөв юм гэж би батлан хэлье. Учир нь манай хоёр залуугийн энэ явдлыг шүүмжлэн бодож байгаа хүн энд ганц нэг байх шиг байна. Нөхөд өө! Жаргалт, Замбага хоёрын цаашдын амьдралын сайн сайхны төлөө гэж баярлан хөгжсөн сэтгэлээсээ хундага өргөж байгаа харагдана.

	Дахин алга таших, хундага мөргөлдөх чимээ сонсогдоно. Зулзага юу ч болоогүй юм шиг бусадтай тулгаж байснаа Олзвойтой тулгарахад түүнтэй тулгалгүй шууд ууж орхив. Жаргалт баяр цэнгэлээр дүүрэн, сайхан тэнүүн сууж байна. Замбага хэдийгээр урьдах байдлаас ондоо, баяр хөгжилтэй байгаа боловч найрлан хөгжилдөж байгаа тэр олны баяр хөгжилд гүйцэд ороогүй мэт нөхрийнхөө ба нөхдийнхөө инээлдэн хөгжилдөхөд түүний инээд нь ч гэсэн үнэн сэтгэлээсээ биш зөвхөн тэдгээр олныг аялдаж даган баясаж байгаа юм шиг санагдуулж байв.

	Тасалгааны хаалга нээгдэхэд сул байсан цонх салхинд цохигдон хөшиг нь ярагдаж цэлийтэл нээгдэв. Замбага тэр цонх руу харахад цонхны цаана тарьсан ганц нарийхан хус мод харагдана. Тэр модны турь муутай бие нь салхинд ганхан навчнууд нь олон олноор тасран хийсэж байгаа харагдана. Бас алс тийш давхилдаж яваа морьтой хүмүүс харагдана.

	 

	* * *

	 

	Тэр цонх вагоны цонхоор солигдоход дээрх үзэгдэл хурдаа гүйцэд авсан галт тэрэгний явдлаар эрээлжлэн эргэлдэж байгаа газрын хамт эргэлдэн үгүй болов. Вагоны цонхоор бас л модны навч хийсэн унаж байгаа ба шаргалтаж байгаа өвс ногоо харагдана. Эрчтэй явдлын аяархан донсолгоонд чичирхийлэн яваа нэгэн хүний дүрс харагдах нь бидний танил Гантөмөр байв. Турж эцсэн царай нь улам ч цагаан болжээ. Ядарсан байдал, удаан тавиун хөдөлгөөнд нь бэрх хэцүү зовлон зүдүүрийг өнгөрөөсний шинж илэрхий байв. Суга таягаа хоёр хөлийнхөө хооронд тавьж түүгээрээ оролдон яваа боловч харц нь цонхоор эрээлжлэн өнгөрч байгаа газар усыг сонирхоно. Түүний эсрэг суудал дээр сониуч янзын нүдтэй хавтгай шар царайтай настайвтар нэгэн хүн явна. Зөвлөлтийн төмөр замынхны формын малгайг аятайхан өмссөн ажээ. Цэрэг маягийн цамц дээрээ хөвөнтэй хүрэм эгэлдэрчээ. 

	— Манай станцаас Улаанбаатар яг 100 километр юм. Одоо ч ойртож байна даа. Та хаанаас гарсан бэ? гэж сониуч нүдээ их болгон асуухад, 

	— Би Москвагаас гэж Гантөмөрийг хариулахад тэр хүн суудлаасаа урагш ахих мэт болоод, 

	— Сурч байсан уу? гэж инээн асуув.

	— Үгүй. Би эмнүүлж байгаад ирлээ гэхэд тэр хүн таягийг нь харж

	— Аа гэж дуугараад: — Аргагүй; үгүй ямар гэгч өвчинтэй байв даа. Одоо бүр зүгээр үү? гэхэд, 

	— Одоо гайгүй. Би бэртэж шархадсан хүн гэж Гантөмөр товчхон хариулахад нөгөө хүн, 

	— Иш гэж дуугараад, — Дайн тулалдаанд уу? Өөр шалтгаанаар уу? гэж асуув.

	— Одоо юуны дайн тулалдаан байх вэ дээ. Хөдөлмөрийн фронт дээр гэхэд.

	— Үгүй, ер таны машинд энэ тэр осол явдал гарсан уу? гэж гэж ер салахгүй шинжтэй асуув.

	— Үгүй. Би уурхайчин хүн байсан юм. Уурхайд осол гараад гэхэд, 

	— Аа та чинь ажилчин хүн байх нь ээ. Зөвлөлт улсад удав уу? Тэнд сайхан юм уу? гэж шалан сууж байгаа энэ хүний асуултууд тайван сууж юм бодохыг хүсэж яваа Гантөмөрт яршиг болж байгаа нь ил байв.

	— Хоёр жил гаруй болсон доо гээд цонхоор харахад,

	— Мөн ч удаж шүү. Одоо харих хэрэг үү? Авгай хүүхэд бий биз дээ? гэхэд, 

	— Байхгүй гэж хариулаад уцаарлан эргэж суув.

	— Тэгвэл харин ч янаг сэтгэлтэй хүүхэн ч бий шүү дээ гэж тэр хүн асуув.

	Гантөмөр түүний асуусан асуулт болгоныг товчхон үгээр хариулж явснаа эргэж суугаад тэр хүний ширтэн харж инээмсэглэн түүний тухай ярихад бэлэн мэт толгой дохиод:

	— Сэтгэлтэй хүүхэн бий гэж хариулав.

	 

	* * *

	 

	«Улаанбаатар хотын эвлэлийн хороо» гэсэн хаягтай нэгэн байшингийн үүдээр Гантөмөр таягаа тулсаар оров. Дараа нь боловсон хүчний хэлтэс гэсэн бичигтэй үүдийг тогшин ороход нэгэн хүн доошоо харан юм бичиж байгаа харагдлаа.

	— Боловсон хүчний хэлтсийн дарга нь байна уу? гэж Гантөмөрийг асуухад, 

	— Байна. Би байна. Та юу гэсэн бол гээд өндийх нь Олзвой байлаа. Тэр Гантөмөрийг хараад гайхан босов. Нүүрэнд нь буруу таньж байна уу? Гантөмөр үнэхээр урд нь зогсож байгаа юм уу гэдгийг ялган чадахгүй байгаа байдал илэрч хачин инээмсэглэл тодорч тэр хүн юү хэлэхийг хүлээх мэт байна.

	— Сайн байна уу? Олзвой. Чи намайг танихгүй байна уу? гэхэд, 

	— Гантөмөр гэж үү дээ? Чи чинь амьд байсан юм уу? гээд өөрөө мэдэлгүй сунгаж байгаа гар нь салгалан харагдах шиг болов.

	— Амьдаар барах уу? Одоо чамаас ажил гуйх гэж ирлээ гэхэд Олзвой гүйн ирж тэврэн авахад нь:

	— Олзвой минь аяархан тэврээрэй, аягүй бол наад дөнгөж эвлэж байгаа хэдэн яс чинь бут үсэрнэ шүү гэж инээмсэглэн хэлэв.

	— Ээ гайхал. Чи чинь ямар янзын гайхал вэ? За суу. Чи энэ хоёр жил гаруйн дотор яаж яваад ирэв гээд тамхиа гарган дайлахад, 

	— Олзвой минь би ёстой авснаасаа босож ирлээ гээд урдаас нь ширтэн, — Би бас зургаан сар гуруй хэвтсэн. 

	— Чамайг Улаанбаатарт хүргэж өгснийг дуулсан. Тэгээд эдгэснээсээ хойш эрээд сураг чимээ тавиад байдаггүй гэж Олзвой ярив.

	— Би олон хоног ухаангүй байжээ. Эцэст нь хотод хүргэж ирэхтэй зэрэг олон эмч нар үзэж гэнэ. Ер нь найдвараар муухан л байж дээ. Тэгж байтал, манай үйлдвэрийн газрын нөхөд профессор Петров гэдэг хүн ирээд байгааг сонсож гэнэ. Тэр профессор их сургуулийн шугамаар ирээд буцах гэж яарч байсан юм гэнэ билээ. Тэгээд миний байдалтай танилцаад өөрийнхөө дэргэд авч эмнэе гээд, тэгээд л тэр дороо Москва аваад ирсэн хэрэг гэнэ. Миний хүн болж хөл дээрээ зогсоно гэдэг ч бараг үлгэр байлаа. Атомын болоод бусад хүчтэй эмнэлгүүдийн ачаар эдгэлээ дээ. За ингээд л тэр профессорын ачаар, нам засгийн хайр халамжаар авснаасаа босоод ирлээ. Хоёр жил туж хамаг бие шохойтой хэвтрийн байлаа. Саяхан, одоо 4-5 сарын өмнө ч би ингэж хөл дээрээ босно гэж итгэдэггүй байсан. Энэ хугацаанд үхэж л үзсэнгүй бусдыг нь үзлээ дээ гэхэд, 

	— Тэгэлгүй яах вэ. Тийм хүнд бэртсэн хүн. Чи минь миний төлөө бэртсэн шүү дээ. Гантөмөр өө! Би сайн нөхөр чиний ачаар амьд үлдсэн юм. Чамд энэ үгээ гарган хэлж баярласан сэтгэлээ уламжилж чадаагүйдээ одоо хүртэл гомдож байлаа гэхэд, 

	— Тэр яах вэ хожимдсон юм алга. Одоо ингээд л боллоо. За чи минь яаж яваад ийм өндөр суудал дээр суучхав?

	— Чамаас хойш би эдгээд хэдэн сар ажиллаж байгаад бригадын дарга боллоо. Сүүлдээ эвлэлийн үүрийн дарга боллоо. Сургууль курсүүдэд сурлаа. Тэгээд л энд ирээд одоо зургаан сар шахаж байна.

	— Бусад нөхөд маань ямаршуу яваа вэ дээ.

	— Бусад нөхөд маань яах вэ. Бүгдээрээ сайн ажиллаж байгаа. Зарим нь бригадын дарга, зарим нь тэргүүний уурхайчид болчхоод л явж байна. За чи одоо яая гэж бодож байна? гэж урдаас нь ширтэн асуухад Гантөмөр нэлээд бодож байгаад, 

	— Би одоо уурхайд нэгэнт тэнцэхгүй. Урьдаар юу ч гэсэн нутагтаа нэг очоод ирнэ байх аа гэж шийдвэртэй хариулав.

	Олзвой, Гантөмөрийн саналыг татгалзсан мэт ярвайгаад

	— Чи ер нь Жаргалт, Замбага хоёрт захидал бичсэн үү? гэж гэнэт асуув.

	— Үгүй. Бичээгүй гэж Гантөмөр буруудсанаа ойлгох мэт хэлэв.

	— Яаж буруудаж байгаа чинь тэр вэ? гээд дахин тамхиа гарган тамхилаад хэлэх үү? байх уу? гэж эргэлзэж байгаа юм шиг хэсэг дуугүй байснаа, — Тэр хоёр суучихсан. Жаргалт, Замбага хоёр чамайг мэдээ чимээгүй болчиход их зовж байсан. Их л эвгүй юм болж дээ гэхэд Гантөмөрийн царай нь баргар болоод нэг хэсэг тамхиныхаа утааг хамар, амаараа баагиулан гаргаж доошоо харан сууснаа толгойгоо өргөж, 

	— Үгүй. Олзвой! Эвгүй юм болоогүй. Би өдий болтол Замбагад бичээгүйн учир бол ингэж хөл дээрээ босно гэж итгэдэггүй байснаас тэр. Жаргалтад захидал бичих юм бол тэр түүнд заавал задруулна гэж айдаг байсан юм. Миний туйлын хүсэл бол эрэмдэг, зэрэмдэг хэвтрийн хүн болоод Замбагын сайн сайхан амьдралыг уйтгартай муухай болгохгүй гэж хүссэн ганцхан хүсэл байсан юм. Тэр хоёр хоёулаа сайн нөхөд. Надад, тэдэнд гомдож санах юу ч байхгүй гээд шийдсэн мэт, — За Олзвой би нутаг хариад ч яах вэ дээ гэж удаан унжруулан хэлснээ, — Чи энэ ширээнд сууж байгаагийн хувьд намайг ямар нэг сонин сэтгүүлийн газар ажилд оруулаад аль. Би хоёр жил гаруй хэвтэхдээ орос хэл их оролдлоо. Утга зохиолын орчуулагч болъё гэж зорьж үзлээ. Надад бага сага бэлтгэл байна гэж хэлэв.

	— Болно. Одоохон би учрыг нь олъё гээд Олзвой утсаа баяртай шүүрэн авав.

	 

	* * *

	 

	Гантөмөр, маш хичээнгүй байдлаар нэгэн зүйлийг уншиж байна. Ширээн дээр нь өрөгч нарын бал болсон гарт хиртсэн бөгөөд ам дөрвөлжин цаасан дээр хэлтгий дарсан сонины хяналтын хувь байлаа. Тодотгох газруудыг дор нь зурж, үсгийн алдаа ба оруулгуудыг ийш тийш нь хөтлөн гаргасан ба оруулсан зэргийн зурааснууд харагдана. Нэгэн хүн үүдээр шагайж, 

	— Эрхлэгчийн өрөөнд ороорой! Шуурхай зөвлөгөөн болох гэж байна гэж хэлээд явчхав.

	 

	... Өнөөдрийн шуурхай зөвлөгөөнөөр гэж хэлээд хоолойгоо засаж, Т үсгийн хэлбэртэй угсруулан зассан ширээний цаанаас босож байгаа нэгэн хүнийг тэр ширээний хоёр талаар сууж байгаа зургаан хүн анхааран харав. Хамгийн наад талд нь Гантөмөр дээрх зүйлээ уншиж сууж байлаа. Тэдний зарим нь цаас харандаа, зарим нь эх ноорог мэт бичиг цааснуудыг барьцгаасан байна.

	Сонины эрхлэгч юм ярихдаа өгүүлбэр бүрийн эцэст хоолойгоо засаж сурчихсан, махлаг бор царайтай цэрэг ногоон өмд цамцтай ахимаг насны хүн ажээ. Үгээ үргэлжлүүлсэн нь:

	— Энэ шог найрууллыг хэлэлцье гээд дахин хоолойгоо засаж, — Ойрдоо манай сонинд шог найруулал гарсангүй. Энэ бол бидний дутагдал байна. Энэ шог найрууллыг би уншсан. Их аятайхан юм. «Дадлагажсан нь» гэсэн гарчигтай гээд тайлбарлан ярих нь: — Тэнд нэг нөхөр гээд, дахин хоолойгоо засаж: сумын дарга болчхоод эхнэрийгээ өндөр тушаалд тавиад өөрийнхөө үл бүтэх ажлыг хамгаалуулах баг болгосноор барахгүй улсын мөнгө идэж ашиглахад их дадлагажсан гэнэ. Бас нэгдэл байгуулъя гэж хүссэн ард олны эрэлт хүсэлтийг дарагдуулдаг байна гээд хоолойгоо засаж: — Янз янзын үл бүтэх байдал гаргасан байна даа. Энэ шог найруулал зарим талаараа хэдийгээр үг найруулга сул байгаа боловч чухал сэдэв байгаа юм гэж хэлэхэд, 

	— Аль сумын дарга вэ? Хэн бэ? гэж Гантөмөр уншиж байсан зүйлээ дуусгаад Гантөмөр гэж үсгээ зурахын хамт асуув.

	— Хэн билээ дээ байз гэж хэлээд уул зүйлээ гүйлгэн уншиж, — Аа тийм Жаргалт гэж эрхлэгчийг хэлэхэд Гантөмөр сочсон юм шиг болоод эргэлзсэн дуугаар:

	— Тэгэх ёсгүй хүн юм сан. Би түүнийг сайн танина гэж хэлэв. Гайхсан эрхлэгч, 

	— Хэдийнээс та түүнийг таних юм бэ? гэж хэлээд Гантөмөрийг харахад, 

	— Би бүр багаас нь. Хоёр жилийн өмнө л тийм байгаагүй юм даа гэж батлан хариулав.

	— Хоёр жилийн дотор хүн яаж ч хувирч болно шүү дээ гээд гартаа барьж байгаа зүйлийг үзүүлэн: — Үүнийг юу гэх вэ?

	— Худал ч байж болох юм даа. Шалгах хэрэгтэй гэж Гантөмөр уул зүйлийг шууд татгалзан хэлэхэд, 

	— Тэгвэл яах вэ шалгая гэж эрхлэгч, Гантөмөрийг харан хэлэв.

	— Тэгэх нь зүйтэй гээд толгой дохиход, 

	— Та шалгана даа. Би танд тав хоногийн хугацаа өглөө. Амжина биз дээ? Өнөөдөр есөн гэж хэлээд календариа заав. Календарь дээр нь 12 дугаар сарын 9-ний өдөр тодров.

	— Дүүрэн амжина гээд босож байгаа харагдлаа.

	 

	* * *

	 

	Мөнөөхөн бидний танил даваан дээгүүр «ГАЗ— 67» машин гарч ирээд зогсов. Жолооч нь буугаад радиаторынхаа тагийг авахад бөөн уур багсран гарч байлаа. Жолоочийн хажуугийн суудал дээр Гантөмөр дах нөмрөн таягаа дэргэдээ тавиад суужээ. Тэр явахынхаа өглөө Замбагатай хамт ирээд амран сууж байсан газраа харж байв. Саяхан орсон нимгэн цасанд хучигдсан тэр танил газар мөн л үзэсгэлэнтэй хэвээр байв. Бяцхан нарсыг ажиглан харж байна. Тэр нарсны сахлаг шилмүүсэнд нь цас бүрхэн тогтсон нь Гантөмөртэй адил дах нөмөрсөн шиг харагдана. Түүний сэтгэлд энэ мод урьд байсан бил үү? Үгүй бил үү? гэж эргэцүүлэн бодож байгаа шиг байлаа. Тэгээд түүний нүдэнд өглөөний нарны сайхан туяанд хоёулаа зогсож байсан нь үзэгдэв. Бас Замбага өвөр дээрээ байгаа Гантөмөрийн толгойг энхрийлэн илбэж, ирээдүйнхээ тухай ярьж байсан, инээмсэглэсэн хөгжилтэй царай нь үзэгдэнэ. Урдах тал цасанд дарагдаад, бүрхэг тэнгэрт үдийн нар аялж яваа нь урьдын адил зугаархаг хөгжилтэй биш харин бүдэг сүүмэлзэн, Гантөмөрийн нүүрэнд илэрч байгаа уйтгар мэт харагдаж байлаа. Жолооч нь суудалдаа суугаад:

	— Явах уу даа! гэхэд Гантөмөр толгой дохин зөвшөөрөв. 

	«Газ— 67» шинэхэн цасан дээгүүр тодхон мөрөө үлдээн одлоо... Тэр машин сумын төв дундуур яваа харагдана. Замд нь тохиолдсон хүмүүс цөм Гантөмөрийн танихгүй хүмүүс шиг байлаа. Машин сургуулийн байшингийн дэргэдүүр ирэв. Хичээлээсээ тарж яваа олон хүүхэд шуугилдан явна. Машины чимээгээр багш нар нь гараад ирэв. Гэвч цөм Гантөмөрийн танихгүй хүмүүс байлаа.

	— Сайн байцгаана уу? гэж тэдэнтэй мэндлээд сумын дарга Жаргалтын гэр аль вэ? гэж Гантөмөрийг асуухад нэлээд зайтай байгаа цагаан даавуу бүрээстэй том гэрийг зааж, 

	— Тэр харагдаж байгаа том цагаан гэр гэв.

	 

	* * *

	 

	Гэрийн үүдийг халшран хулчийсан юм шиг зориг муутай тогшин зогсож байгаа Гантөмөрийн хөгжилгүй царайг

	— За гэж дуугарсан Замбагын цовоолог дуу улам эвгүй болгож сандраав.

	Гантөмөр дотогшоо ороод очлоо. Жаргалтынх сайхан тохилог айл болжээ. Эргэн тойрон хивсээр хучигдаж, хот газрын ямар ч тохилог айлаас дутуугүйгээр дотоод байдлаа зассан байна. Шаазан таваг арчин зогсож байсан Замбага Гантөмөрийг гайхан ширтэв. Тэгээд нүдэндээ итгэж ядсандаа буюу Гантөмөрийг лавтай таниад уйлах гэж байгаагаас тэр үү, нүд нь байн байн цавчлан ирэхэд, 

	— Замбага аа! гэж чичирхийлсэн дуугаар хэлэхэд, 

	— Гантөмөр үү? гэж Замбага бараг шивгэнэн хэлээд тавгаа алдчихав.

	— Тийм ээ! Би Гантөмөр байна гэж энэ маань одоо л танилаа шүү гэсэн шиг инээмсэглэн хэлэхэд, Замбага сая гүйцэд таниад царай нь хувирч, Гантөмөрийн зүг маш алгуурхнаар ойртон ирэв. Энэ маань одоо л уйлаад тэврээд авах нь уу даа гэж бодогдмоор харагдана. Тэгээд Гантөмөрийн дэргэд ирээд гэнэт тасхийтэл алгадаад авав. Тэгснээ, 

	— Чи намайг уйлж унжаад тэврээд авна байх гэж бодож ирэв үү? гэж хэлээд нүд нь ууртай гялалзаж, — Хүний нандин сэтгэлийг гутаан бузарлагч, хүний үнэргүй мэхлэгч гэж хэлээд буцав.

	— Замбага аа, чи тайвшраад учрыг нь сонс! Би ингэж хөл дээрээ босно гэж итгэдэггүй байлаа. Би чиний сайхан амьдралыг гэж бахардан оволзож байгаа цээжээ даран хэлэхэд Замбага түүний үгийг тасалж, 

	— Үгүй, чи над битгий олон юм ярь! Намайг хоёр жил гаруй зовоосон чинь багадаад одоо дахиж зовоох гэж ирэв үү? Чи юунд над дээр ирэв? Би чамайг нүдэнд минь битгий үзэгдээсэй гэж хүсэж байна гэж нулимсандаа хахан хэлэв.

	— Замбага аа, чи тайвшир! Намайг амьд байгаад баярлахгүй байна гэж үү дээ гээд хойноос нь ойртоход, 

	— Үгүй. Чи зайл! Чи зөвхөн намайг зовоох гэж амьд яваа юм биш бол! Зайл! гээд эргэн хөөв.

	Гантөмөр аргагүй болж гэдрэгээ хазганан ухарсаар гарахад Замбага түүний таягтай хазганан хөдөлж байгааг сая ажиглан мэджээ. Тэгээд орон дээрээ лагхийтэл суугаад зүрхээ дарж

	— Ёох гэж дуугараад “нээрэн мөн гэж үү дээ” гэж хэлж байгаа сонсогдоно. Түүний нүдэнд нөгөө талын орны цаана хадсан хивсэн дээр өлгөөстэй байгаа шилэн гуу дахь Жаргалт, Гантөмөр, Замбага гурвын авхуулсан багын зураг харагдахад гүйн очиж түүнийг нүднээсээ далд болгох гэсэн шиг бушуухан эргүүлж байгаа харагдана.

	 

	* * *

	 

	Гантөмөрийг гадна дөнгөж гартал нэгэн морьтой хүн ирж яваа харагдав. Энэ хүн Жаргалт байлаа. Гантөмөр таягаа тулаад, хазганан явж урдаас нь угттал Жаргалт түүнийг гайхан харж явав. Нүдэнд нь нэгэн таньдаг хүн харагдсан бололтой инээмсэглэн ойртож ирээд бас л гайхав. Тэгээд даруй таньж

	— Гантөмөр минь ээ! Чи юу? Энэ чинь гээд ухаан жолоогүй буун харайв.

	— Тийм ээ. Би гэж Гантөмөр баяртай царайгаар хэлэхэд Жаргалт гүйн ирээд гараа өгч

	— Сайн уу? Чи чинь амьд байсан юм уу? гээд толгойгоо сэгсэрч, — Усанд хаячихсан чулуу шиг чимээгүй байж байгаад хаанаас ингэж гэнэтхэн гараад ирэв ээ? гэж баярласан сэтгэлээ нээн хэлэхэд

	— Амьд мэнд л явж байна гэж Гантөмөр уруу дуугаар хариулав. 

	Жаргалт түүний сэтгэл баяргүй байгааг ойлгож, 

	— Чи чимээгүй алга болчхоод бид чиний төлөө их зовлоо. Тэгээд яван явсаар Замбага бид хоёр... гэж Жаргалтыг эхлэн ярихад, 

	— Би үүнийг мэднэ гэж Гантөмөр хариулав.

	— Чи ойлгож байгаа биз дээ. Замбага чиний төлөө их зовсон шүү... Одоогоос л нэг яг хүнд өвчтэй байж байж эдгэрч байгаа юм шиг болж байгаа юм гэхэд

	— Ойлгож байна. Хөөрхийг... Би сая тэр өвчнийг нь хөдөлгөчих шиг боллоо гэж Гантөмөрийг уйтгартай хэлэхэд

	— Үгүй, чи яагаад өдий болтол хэл чимээгүй байв. Юунд Замбагын зүрх, сэтгэлийг тэгж их зовоосон юм бэ? гэж Жаргалтыг асуухад, 

	— Надад ер нь наашаа ирэх хэрэггүй байсан юм. Би аймгийн сонинд ажилладаг болсон. Тэгээд энд нэг материал шалгах хэрэгтэй болоод намайг томилсон гэж гэмшсэн мэт хэлэхэд

	— Яагаад наашаа ирэх хэрэггүй байсан гэж Жаргалт Гантөмөрийг сугадан авч гэр тийшээ явахад, 

	— За найз аа! Би энд зөвхөн 5 хоног байх болно. Би танайд дахин ороод яах вэ? Замбагын сэтгэлийг зовоохын нэмэр. Би сая түүний сэтгэлийг их зовоочих шиг боллоо гэж Гантөмөр татгалзан хэлэв.

	— За тэгвэл яах вэ. Тэр жаахан тайвшраг. Хоёулаа гадуур жаахан явъя гээд өөр тийшээ тэр хоёр хөдлөв.

	 

	... Гантөмөр Жаргалт хоёр зогсоод ярьж байна. Дахин явж байна. Ийш тийшээ сэлгүүцэн явсан мөр нь цасан дээр тодорно. Тэгээд Гантөмөр, Жаргалт хоёр дахин ярилцаж байгаа харагдахад, 

	— Та хоёрт миний захидал бичээгүй учир энэ дээ гээд сэтгэл нь амарсан мэт Гантөмөрийн хэлэхэд түүний хэлсэн ярьсан үгэнд сэтгэл нь уярсан Жаргалтын нүүрэнд ойлгон үнэмшсэн итгэл тодорхой байв.

	 

	Календарийн хуудсыг эргүүлж байгаа нэгэн гар харагдана. Тэр гар 9, 10-ны өдрүүдийг эргүүлэн 11-ний өдөр дээр тогтов. Тэр хүн Гантөмөр байлаа. Гантөмөр бодлоготойгоор толгойгоо сэгсрэн босов...

	 

	... Сампин, зузаан зузаан хавтас зэргийг тойруулан тавьсан нэгэн хүнтэй ярьж байгаа Гантөмөрийн нүүр үзэгдэнэ. Тэр гартаа барьж байгаа нэг бичгийг зааж, 

	— Тэгэхээр танай энэ баталж байгаа бичгээр үзэхэд Жаргалт гэр барихдаа албаны мөнгө ашигласан биш, улсын банкнаас зээллэг авч төхөөрсөн хэрэг байна. Харин ганцхан зүйл зохих газрын зөвшөөрлөөр 2 сарын цалинг урьдчилж авсан юм шив дээ гэж асуухад тэр хүн

	— Яг тийм гэж толгой дохин хариулав...

	 

	... Гантөмөр сургуулийн байшинд орж яваа үзэгдэнэ.

	Урьд Замбагын суудаг байсан ширээн дээр нэгэн залуухан хүүхэн сууж байлаа. Тэр хүүхэн Замбагатай ч төстэй юм шиг санагдана.

	— Тэр хурлаар юу болсон бэ? Сумын дарга Жаргалт улаан булангийн эрхлэгчийг орлож байгаа Замбага хоёр эвсэж багш нарын гаргасан шүүмжлэлийг жадлан эсэргүүцсэн гэдэг үнэн үү? гэхэд, 

	— Үгүй. Худал гэж тэр эмэгтэй хариулав.

	— Тэгвэл юу болсон юм бол? гэж сонирхон асуухад, 

	— Сургуулийн аж байдлын тухай нэлээд шүүмжлэл гарсан юм. Харин түүнийг засаж сайжруулах талаар сумын хэмжээгээр авч чадах ямар зүйлийг нь тавих тухай жаалхан маргалдаад зөв буруугаа олж уул зүйлээ гүйцэтгэж эхэлж байгаа гэж тэр эмэгтэй хариулав.

	— Та тэгвэл ийм явдал болсон гэж бичээд өгнө үү гэж гуйхад

	— Болно гэж тэр эмэгтэй зөвшөөрөв.

	 

	* * *

	 

	Жаргалт албан тасалгаандаа байна. Жаргалтын ширээнээс зайтай хажууд нь зассан улаан цэмбэн бүтээлэгтэй урт ширээн дээр олон хүмүүс сууж байлаа. Тэр хүмүүсийн дунд сургуулийн багш эмэгтэй, нягтлан бодогч зэрэг бидний танил хүмүүс харагдана. Жаргалт зөвлөгөөн хийгээд дуусаж байгаа ажээ. Жаргалт суудлаасаа босоод

	— За өөр юмгүй бол ингээд таръя гэхэд тэр хүмүүс босоцгоон, зарим нь удаан сууж чилсэн биеэ тэнийлгэх мэт суниана. Зарим нь урдаа байсан бичиг цаасыг бушуухан эмхлүүлэн авч гарцгаав.

	— Үгүй. Энэ хазгар хүн чинь юун хүн бэ? Аймгийн сонины сурвалжлагчийн үнэмлэх үзүүлчхээд л манай ажил болгоныг л шалгаад байна. Шалгаад л байна гэж нягтлан бодогч хэлэхэд, 

	— Нээрээ тийм. Манай сургуулийн ажлыг бас шалгасан гэж багш эмэгтэй сонирхон асуусан байдлаар Жаргалтыг харав.

	 

	... Жаргалт ардын хурал дээр илтгэл тавьж байна. Энэ хурал дээр Гантөмөр сууж байна. Бас Замбага сууж байна. Түүний нүд нь Гантөмөрийг хялалзан харна. 

	 

	... Жаргалт гадуур хувцсаа тайлах завсар 

	— Шалгаад л байна. Шалгаад л байна. Энд тэнд амьтантай уулзаж дандаа л бид хоёрын тухай асууж лавлаад л явна гэнэ гэж Замбагад хэлэхэд Замбага цай аягалж өгөхдөө, 

	— Үгүй нээрээ Гантөмөр бид хоёрын тухай юм бичих гэж ирлээ гэж үү дээ? гэж урдаас нь асуухад

	— Бүү мэд гэж гайхсан Жаргалт мөрөө хавчаад урдах цайгаа авч уув.

	— Жаргалт аа, чи өдий болтол захидал бичээгүй явдлыг нь өмгөөлөөд л ярьж байсан шүү дээ. Тэр тийм биш гэж бодно гээд нөхрийгөө харж, — Надад дургүй болчихтойгоо зэрэг түүнийгээ шууд хэлэхгүй чимээгүй болчхоод, тэгээд бид хоёрыг суучихаар дургүй нь хүрээд одоо бид хоёрын улыг шагайж байгаа байх гэж хэлэхэд

	— Хаанаас даа. Гантөмөр яасан ч тэгэхгүй гэж Замбагыг буруушаасан мэт хариулав...

	 

	... Гантөмөр нэгэн тасалгаанд оров. Тэр тасалгаа урьд Гантөмөрийн суудаг байсан тасалгаа байлаа. Буланд зассан ширээ нь хүртэл хэвээрээ байх шиг санагдана. Тэр ширээн дээр Зулзага сууж байв.

	— Сайн байна уу Зулзага? гээд гараа өгөв.

	— Сайн байна. Үгүй энэ чинь юун сонин хүн бэ? гээд Зулзага нарийхан дуугаар хангинатал инээв.

	— Чи аймгийн сонинд Гомбын гэдэг нууц нэрээр шог найруулал бичсэн үү гэж Гантөмөрийг асуухад, Зулзага сандарсан мэт болоод

	— Аяар аяар. Манайхан дуулчихвал Жаргалтад хэлээд сүйд болно. Жаргалт гэдэг чинь ямар хүн болсныг чи мэдэхгүй гээд босож хаалгаа сайн хаагаад, — Тийм. Би бичсэн юм гэж баяртай царайгаар хэлэв. 

	Түүний нүд нь зальтай гялалзан энэ хоёр маань одоо л нэг гэдсэндээ хөлөө хийлцэх нь гэсэн шиг байв.

	— Тэгэхээр тэр шог найрууллын бүх баримтуудыг дүүрэн баталж чадах юу байна? гэж Гантөмөр асуун урд нь суухад, 

	— Дүүрэн баталж чадах... гээд бодлоготойгоор дуугүй байснаа хэсэг цаас гаргаж: — Энэ байна гэж Гантөмөрт өгөв. 

	Гантөмөр тэр зүйлийг анхааралтай уншиж эхлэв.

	— Би үүнийг бичихдээ энэ гомдлуудыг гаргасан олон хүнтэй уулзсан юм. Зарим зүйлийг нь өөрөө үзсэн. Би шог найрууллынхаа хариуцлагыг бүрэн хүлээнэ гэж Зулзага хэлэв. 

	Гантөмөр тэр зүйлүүдийг уншиж дуусаад ихэд сэжиглэсэн байдлаар

	— Энэ бүхий зүйлүүд бол цөм таны бичсэн зүйлүүд болохоос гадна таны шог найрууллын эх ноорог байна. Би танаас тэр дурдагдсан баримтуудыг юугаар батлах вэ? гэдгийг нь сонирхож байна гээд Зулзагын өгсөн цаасыг буцаан өгөхөд, 

	— Батлах баримтууд бий. Энэ бол хэрхэвч худал зүйл биш. Харин танаас гуйх нь гээд байдал өөр болсноос царай нь хүртэл баяргүй болсон Зулзага: — Намайг ийм юм бичсэн байна гэж найз Жаргалтдаа хэлэхгүй байх гэж бодож байна гэж ихэмсгээр хэлэв.

	— Та түүнд зовох хэрэггүй. Сонины газрын нууц бол халдашгүй дархан юм. Тэгээд та бас нууц нэр хэрэглэсэн шүү дээ. Харин та түүнийгээ үнэн гэдгийг батлах баримтуудыг тодорхойлж аль! гэж шаардан асуухад, 

	— Юуны баримт. Цөм үнэн юм чинь гэж Зулзага уцаарлан хэлэв.

	— Үнэн гэдгийнхээ баримтуудыг гэж Гантөмөр тайвнаар хэлэхэд

	— Миний бичсэн зүйлд худал юм байхгүй гэж би танд хэлж байна. Үүнээс илүү ямар баталгаа хэрэгтэй юм бэ? Та ер нь миний бичсэн зүйлийг юу гэж үзэж байгаа юм бэ? Яагаад үүнийг шалгах болж байгааг би ойлгохгүй байна гэж Зулзагыг уурлан хэлэхэд

	— Энд ойлгогдохгүй юм ердөө алга. Ганцхан үнэн гэдгийг л батлах баримт надад хэрэгтэй байна гэж шаардсан аялгуугаар хэлээд Зулзагыг ширтэхэд, 

	— Жаргалт та хоёрыг би ямар мэдэхгүй биш дээ. Шалгах бол шалтгааныг болоод цаашаа бас надад ярих юм байна. Үүнийг би тантай... гээд хүйтнээр инээж: — Ярихгүй гэв.

	 

	... Гантөмөр календарийн хуудсыг дахин нэг эргүүлээд 13-ны өдрийг гаргав. Тэгээд нэгэн цаас гаргаж бичих нь:

	 

	Аймгийн сонины эрхлэгчид. Хуулбарыг намын хорооны дарга Батхүүд. Шог найрууллыг хэвлэх явдлыг азнаж шалгах хугацааг дахин хоёр хоног сунгаж өгнө үү. Гантөмөр 

	 

	гэж бичив.

	 

	* * *

	 

	Сонины эрхлэгч утсаар ярих нь 

	— Батхүү гуай надад өөр бас нэг мэдээ байна. Шог найруулал бол... гээд хоолойгоо засаж, — Гантөмөрийн найзын тухай бас түүний сэтгэлтэй хүүхний тухай бичигдсэн юм байна. Нөхөр Гантөмөрийн шалгах болсон шалтгаан ердөө энэ юм. Шог найруулал бямба гарагийн дугаарт хэвлэгдэнэ гээд түр чагнаж үгээ үргэлжлүүлэх нь: — Энэ тухай юу яасан ч алдаа гарахгүй харин шог найруулал хэрэгтэй бөгөөд цаг үеэ олж гарч байгаа хэрэг гээд би үзэж байна гэж хэлээд утсаа тавихад түүний урд Зулзага сууж байлаа. 

	Эрхлэгч Зулзагад хэлэх нь:

	— Таны ингэж ирсэн явдал сайн байна. Та одоо буцаж болно. Таны бичсэн зүйл маргаашийн дугаарт хэвлэгдэнэ. Харин та очоод... Гантөмөрт өөрт нь хэлж байгаа юм шиг тушаах аялгуугаар, — Шалгах ажлаа зогсоож өнөөдөр наашаа ир гэж хэлээрэй. Тэр эрхэм ингэж яваагийнхаа хувьд зохих шагналаа надаас хүртэнэ гэж хэлээд: — За баяртай гээд Зулзагад гараа өгөв.

	— За баяртай гээд Зулзага бялдууч байдлаар эрхлэгчийн гарыг атгаж байгаа харагдлаа.

	 

	* * *

	 

	Эрхлэгч, Зулзага хоёрын сууж байсан шиг Зулзагын ширээний өмнө Гантөмөр сууж байна.

	— Таны бичсэн зүйл эхнээсээ аваад эцсээ хүртэл худал байна. Мөнгө ашиглаж идсэн гэж байна. Зохих дээд газрын зөвшөөрөлтэйгөөр шинэ гэр барихдаа хоёулаа хоёр сарынхаа цалинг урьдчилж авсан зээллэг байна. Энэ бол мөнгө идсэн хэрэг үү? гэж Гантөмөрийг тулган асуухад

	— Тэр сарууддаа цалингаа авсан шүү дээ. Тэгж давхар авч байгаа явдал эрх тушаалдаа эрдэж мөнгө идсэн хэрэг биш гэж үү? гээд хүйтнээр инээж, — Хүн болгон тэгж урьдчилгаа аваад байж болох уу? гэж Гантөмөрөөс асуув.

	— Бас цааш нь гээд Гантөмөр Зулзагыг ажиглаж, — Сургуулийн ажлын тухай болоод бүх баримтууд оргүй худал зүйл болж байна. Замбагын улаан булангийн эрхлэгч болсон явдал Жаргалтад ямар хамаатай юм бэ? Тэр чинь олны сонгууль байна шүү дээ. Ард түмний бүхий эрэлт хүсэлтийг дарагдуулах ажилд дадлагажлаа гэсэн байна. Нэгдэл байгуулахыг хүсэж санал тавьсан гурван хүн байна. Энэ тухай нөхөр Жаргалт гурван айл хүсэж, бага байна. Одоохондоо өөр санал нийлэх хүмүүс байвал эрж бай гэж хэлсэн үг юу нь буруу юм бэ? Яагаад санал хүсэлтийг дарагдуулсан болдог юм бэ? гэж Зулзагаас асуухад

	— Та Жаргалтыг ингэж хамгаалж чадаж байна гэж хулчийсан юм шиг хэлээд: — Гэвч миний бичсэн зүйл хүчинтэй хэвээрээ өнөөдрийн дугаарт хэвлэгдэнэ. Орой шуудан ирэхэд та үзээрэй. Танай эрхлэгч чамайг шалгах ажлаа зогсоож наашаа ир гэж хэлсэн гэж эрхлэгчийн хэлж байсан аялгуугаар хэлэв. Уур нь хүрсэн Гантөмөр

	— Чи яагаад тэгж сонинд худал гүтгэлэг нийтлүүлэв? гэхэд

	— Худал үнэнийг шалгах өөр газар бий болоод л хэвлэсэн байлгүй дээ гэж Зулзага даажигнан инээв.

	 

	* * *

	 

	Сонин дээр хэвлэгдсэн «Дадлагажсан нь» гэсэн том гарчиг харагдана. Тэр сониныг барьж байсан Гантөмөр: 

	— Би олон нийтийн ажилтан болно дадлагажна, сурна гэж омог бардан ярьж явдаг нэг эр байлаа. Үнэхээр ч нэгэн хэсэг олон нийтийн ажилд идэвхтэй зүтгэлтэй сайн ажилладаг юм шиг байна. Тэгээд сумын даргын эрхэм тушаалд дэвшүүлэн сонгосон билээ. Сонгогч олон одоо л энэ маань сурна, дадлагажна гэж итгэж байлаа. Гэтэл энэ эрхэм сумын даргын өндөр тушаалыг хүлээж аваад юу сурч, ямар ажлыг зохион байгуулахад дадлагажив гэвэл гэж уншаад уул сониноо авч яаран явав...

	 

	... Тэр сонин Жаргалтын гэрт өмнөх ширээн дээр нь хэвтэнэ. Замбага Жаргалт хоёрын царайд гайхсан байдал илэрхий байв. Гантөмөр, гаднаас орж ирэхэд Жаргалт Замбага хоёр түүнийг сочин харав.

	— Энэ бол... гэж Гантөмөр ярих гэтэл, 

	— Гантөмөр өө, чамтай ярих ямар ч яриа алга. Чи харин ийм сайхан юм бичсэн мөртөө нууц нэр хэрэглэсэн чинь тийм байна. Ээ чи ингэж эвдрэх гэж, бас аймхай гэж уураа барьж ядан хэлээд, — Замбага бид хоёрын суучихсан явдал юу нь чамд хорсолтой юм бэ? гэхэд, 

	— Чи бид хоёрыг сайн ичээлээ, чадлаа гэж бодож байгаа байх. Үгүй шүү. Хэн нь ичих вэ гэдэг цаг болоогүй байна. Би чамайг ийм тэнэг гэж ердөө бодоогүй гэж хэлээд Замбага түүнийг анх ирэхэд очоод алгадсан шиг ойртон очиход, 

	— За гайгүй. Энэ явдлын үнэн худлыг та нар мэдэх цаг ирнэ гээд Гантөмөр гарав.

	 

	* * *

	 

	Гантөмөр өрөөсөн гартаа хавтас сугавчилж, өрөөсөн гартаа таягаа тулсаар давхар байшингийн шат өөд хазганан авирч яваа харагдана. Хажуугаар нь олон хүмүүс зөрөлдөн гүйлдэнэ...

	 

	— Энэ бүхий зүйл бол эхнээсээ аваад эцсээ, хүртэл худал зүйл байна. Миний шалгасан баримтууд энэ гээд хэсэг цаасыг эрхлэгчид үзүүлж үүнийг залруулах хэрэгтэй гэхэд

	— Сонинд залруулж нийтлэхгүй. Нэгэнт хэвлэгдсэн зүйлийг та худал нь юу байна гэж шалгахын оронд үнэн нь юу байна гэж шалгах хэрэгтэй байсан юм. Та сониныхоо нэр төрийн төлөө чин сэтгэлээсээ ажиллахгүй байна гэж ууртай хэлэхэд

	— Би харин өөрийнхөө сонины нэр төрийн төлөө чин сэтгэлээсээ ажиллаж байна гэж үзэж байна. Сонины нэр төр гэдэг ойлголтыг би нам улсын ажилд тустай, ард түмний ухамсар мэдлэгт тустай, үнэн юмыг хэвлэдэгтээ байдаг гэж бодож байна. Би тэгж худал юмыг үнэн болгож шалгах байсан юм уу? гэж урдаас нь асуухад

	— Та зөв ойлгох хэрэгтэй. Таны нүүр тал харсан явдал юу болох бил ээ? гэж эрхлэгч урдаас нь асуув.

	— Та тэгж ойлгож байгаа бол бид өөр газар ярих хэрэгтэй болж дээ гэж Гантөмөр эрс хариулав.

	 

	* * *

	 

	Аймгийн намын хорооны дарга Батхүүгийн тасалгаа уудам сайхан ажээ. Даргын ширээний цаад хананд нь Сүхбаатар, Чойбалсан хоёрын тосон будгийн зураг өлгөжээ. Ширээн дээр маш эмхтэй хураасан ном сонинуудаас гадна хэд хэдэн телефон утсыг зэрэгцүүлэн тавьсан харагдана. Батхүү нуруу өндөр биш боловч эрэлхэг янзын бахим чийрэг биетэй, маш амгалан царайтай, тайван алгуур хөдөлгөөнтэй 40 орчим насны хүн байлаа. Гантөмөрийн хэлж байгаа үгийг толгой дохин сонсож харагдана.

	— Нэгэнт хэвлэгдсэн юмыг үнэн нь хаа байна гэж шалгах ёстой байсан гэж манай эрхлэгч намайг зэмлэж байна. Тэгээд бас энэ худал гүтгэлгийг цагаатгаж сониндоо хэвлэхгүй гэж байна. Энд бичсэн зүйлүүд бол цөм худал болох нь таны өмнө байгаа миний цугларуулсан зүйлээс гэрчлэгдэнэ гэж яриагаа төгсгөхөд, 

	— Та Жаргалт, Замбага хоёрыг эртнээс таних уу? гэж намын хорооны даргыг асуухад, 

	— Тийм ээ! Танихаар барахгүй, бид найз нөхөд байсан юм гэж хариулав.

	— Байсан юм гэнэ ээ? гэж гайхах төлөвтэй дахин асуухад, 

	— Тийм ээ, байсан юм гэж Гантөмөр даргыг харан хэлэхэд

	— Энэ шог найрууллын тухай асуудал ойрын өдөр намын хорооны товчооны хурлаар хэлэлцэгдэнэ гэж дарга шийдвэртэй хэлээд түүнтэй ярих яриа дууссаныг мэдэгдэх мэт, — Баяртай! гээд инээмсэглэн гараа өгөв.

	 

	... Даргын нарийн бичгийн даргын тасалгаанд Замбага, Жаргалт хоёр зэрэгцэн суугаад хүлээж, байлаа. Гантөмөр гарч ирээд тэднийг харж

	— Сайн ирцгээв үү? гэж тэдэнтэй мэндлэхэд

	— Таныг харсаар байтал сайн ирсэн нь үзэгдэж байгаа биз дээ? гэж Жаргалт эвгүй хариулав. Замбага түүнтэй дуугарсангүй жишүү харав...

	 

	... Намын хорооны даргын өмнө Жаргалт Замбага хоёр суужээ.

	— Ийм л шог найруулал гарчихсан байна. Түүнд үнэн юм ердөө алга гэж хэлээд даргын урдаас одоо яах вэ, гэсэн байдалтай харахад дарга, танд хэлэх юм байна уу? гэсэн шиг Замбагыг харав.

	— Миний намын үүрийн орлогч болсон явдал нөхөр Жаргалтад огт хамаагүй юм шүү дээ. Үүнийг хүртэл хамарч бичсэн байна гэж Замбага занасан байдалтай хэлэв.

	— Та нар тэр зүйлийг хэн бичсэнийг мэдсэн үү? гэж даргыг асуухад хоёулаа мэдсэн гэж бараг зэрэг дуугарсны эцэст

	— Тэр хүн бид нар, нэг цагт найз нөхөд гэж явсан юм гэж Замбага нэмэн хэлэв. Дарга гайхах мэт

	— Шог найрууллыг бичсэн хүн, та нар уу? гэв.

	— Тийм бид түүнийг ийм бэртэгчин амьтан гэж ердөө ч мэддэггүй байжээ гэж Жаргалт хариулав.

	— За одоо та нар явж бай. Энэ шог найрууллын тухай асуудлыг товчооны хурлаар хэлэлцэнэ.

	— За баяртай гээд тэр хоёрт гараа өгөв.

	 

	* * *

	 

	Том хүрэн хаалган дээр хурлын тасалгаа гэсэн гоёмсог хаяг харагдана. Түүний наана хүлээх тасалгаанд энд тэнд тавьсан жижигхэн ширээнүүдийн дэргэд матмал сандлууд тавьжээ. Бас ширэн бүрээстэй зөөлөн сандлууд байна. Энэ тасалгаанд Замбага, Жаргалт хоёр сууж байна. Бас сонины эрхлэгч байлаа. Товчооны гишүүд гаднаас орж ирэн хурлын тасалгаа руу орсоор байв. Батхүү орж ирээд хурлын тасалгаа тийш явах зуураа

	— Шог найрууллыг бичсэн хүн энд биз? гэж эрхлэгчээс асуухад

	— Энд бий гэж хариулахад дарга толгой дохиод хурлын тасалгаанд орлоо. 

	Гантөмөр орж ирлээ. Жаргалт Замбага хоёр түүнийг үзэн ядсанаар хялайн хараад түүнтэй нэг дор байхаас татгалзсан мэт хоёулаа босоод явчихлаа. Бас Зулзага ирлээ. Тэр эрхлэгчийн дэргэд очоод мөн л бичиг баримтуудыг өгч ямар нэг юмыг шивнэн ярьж байна...

	 

	... Хурлын тасалгаа олон том цонх нь сайхан цагаан хөшигтэй. Гэрэл гэгээ ихтэй, уужим тасалгаа байна. Ханануудаар нь Маркс, Энгельс, Ленин, Сталин давхарласан том толгойн зураг бас Сүхбаатар, Чойбалсан, Цэдэнбал нарын цээж зургуудыг өлгөжээ.

	Товчооны гишүүд хөх цэмбэн бүтээлэгтэй том ширээний цаана зэрэгцэн сууцгаасан байна. Түүнээс цааш тусгай зассан хэд хэдэн жижигхэн ширээнүүд байна. Тэр ширээнүүдийн нэгэн дээр нь сонины эрхлэгч, нөгөө нэг дээр нь Гантөмөр, тэр хоёроос нэлээд алсалсан нэгэн сандал дээр Жаргалт, Замбага хоёр сууж байлаа. Сонины эрхлэгч илтгэх байдлаар ярьж байгаа нь

	— Ингэхээр зарим талаараа хэтрүүлэн хэлсэн байна. Энэ бол шог найруулал шүү дээ. Хэтрүүлэн хэлсэн явдлыг буруутгаж болохгүй. Энэ баримтууд үнэнтэй тал олон бий. Тэгээд бас бичигч нь өөрөө ирж баталж хэлсэн болохоор миний хэвлэсэн явдал буруугүй гэж хэлэв.

	— Танд ямар байна? гэж Батхүү Жаргалтыг харахад

	— Сонины эрхлэгч нэгэнт ингэж үзэж байгаа болохоор надад хэлэх юм алга гэв. Дарга Замбагыг харж

	— Танд ярих юм байна уу? гэв.

	— Бид ийм тийм гэж ярихаасаа өмнө бичигчийн үгийг сонсмоор байна гэв. Дарга зөвшөөрч цахилгаан хонх дараад

	— Шог найрууллыг зохиогчийг нааш нь урь гэв.

	Зулзага орж ирлээ. Жаргалт амандаа аяархан «аа» гэж хэлээд Замбагыг харав. Замбага бас бачимдсан юм шиг байснаа толгойгоо алгуурхан хөдөлгөөд хоолойныхоо товчийг тайлах гэж байгаа юм шиг оролдож байлаа.

	— За та өөрийнхөө бичсэн шог найруулалд дурдагдсан бүх баримтуудыг юу юугаар яаж батлах вэ? гэж дарга тайван бөгөөд тулгасан аялгуугаар асуухад сандарсан Зулзага

	— Бүх баримтууд бүгдээр үнэн зүйл байх ёстой гэж зориг гарган хэлээд Гантөмөр, Замбага нарыг далдиран харснаа: — Хэдийгээр зарим газар нь хэтрүүлэн бичсэн боловч би худал зүйлийг бичээгүй юм. Тэр бүх асуудлыг надад хэлсэн ярьсан хүн бий гэж хариулав. 

	Товчооны гишүүд хоорондоо бичгээр харилцан өөрсдийн саналыг Батхүүд өгч байгаа мэт байв.

	— Надад болох уу? гэж Гантөмөр зөвшөөрөл аваад босов. — Нөхөр Зулзагын «Зөгий» гэдэг нууц нэр хэрэглэж бичсэн шог найруулал бол эхнээсээ аваад эцсээ хүртэл худал юм. Энэ тухай миний шалгасан баримт товчооны гишүүдийн өмнө байгаа болохоор би түүнийг ярихаа болъё. Харин нөхөр Зулзага та одоо хэл! Жаргалт, Замбага хоёр хэд хэчнээн төгрөгийг ямар аргаар идэж ашигласан юм бэ? Сургуулийн ажлын талаар гарсан шүүмжлэлийг энэ хоёр яаж эвсэж жадлан эсэргүүцсэн юм бэ? Нэгдэл байгуулах гэсэн олны саналыг яаж дарагдуулсан юм бэ? гэхэд Зулзага

	— Та найз нарыгаа ингэж хамгаалж чадаж байна. Нөгөө талаас нь авч үзэх юм бол миний шог найруулалд зөвтгөх тал их бий. Хоёулаа хоёр сарынхаа цалинг урьдчилж авчхаад тэр сарууддаа давхар цалин авлаа гэсэн баримт бол ил хэрэг гэхэд Батхүү урдаас нэг бичиг авч үзүүлэн 

	— Түүнийг чинь худал гэж танай жинхэнэ нягтлан бодогч энэ баримтыг гаргаж өгсөн байна шүү дээ гэхэд Зулзага улаан цайм байдал гаргаж

	— Тэгвэл, тэгж авч байна гэж тэр хүн чинь өөрөө над хэлсэн юм. Бусад баримтууд ч гэсэн хэлсэн ярьсан хүнтэй, хойноо буух эзэнтэй, буцах мөртэй үнэн юмыг би бичсэн гэж хэнэггүй хэлэхэд Гантөмөр дахин зөвшөөрөл аваад

	— Нөхөр Зулзага болсон явдлуудыг баримтаар тодорхойлон ярихгүй үнэн гэдгийгээ иймэрхүү янзаар л баталдаг хүн байгаа юм. Энэ зүйлийн худал болох нь шалгасан газар дээрээ илэрсэн хэрэг. Тэгээд чухам яагаад энэ шог найруулал хэвлэгдэх болсныг би мэдэхгүй байна. Нөхөр Зулзага энэ шог найрууллыг бичих болсон шалтгааныг би бас шалгаж судалсан гээд: — Үүнд нөхөр Жаргалтын ажлын төлөө, түүнд тавьж шаардаж байсан шаардлагад үргэлж дургүйцдэг явдал нэг шалтгаан болсноос гадна, Жаргалт ажилдаа идэвхтэй, ард олны дотор түүний алдар нэр өсөж байгаа явдалд Зулзага атаархсандаа л энэ шог найрууллыг бичиж түүний нэрийг хорлон гутаах гэсэн санаа байснаас өөр ямар ч шалтгаан байгаагүй юм гэж хэлээд суухад:

	— За асуудал ойлгогдлоо гээд товчооны гишүүдийн дундаас Батхүү босож, 

	— Энэ асуудал дээрх шалгалтаас гадна орон нутгийн ард түмнээс хилс болжээ гэж олон захидал ирүүлсэн байна. Ингэж худал гүтгэлгээр орон нутгийн удирдах ажилтнуудыг, манай тэргүүний хүмүүсийн нэрийг хорлохыг оролдогч этгээдүүдийн хор аюул бол ангийн дайсны хорлох аюулаас дутуугүй зүйл юм гэж хэлээд товчооны гишүүдийг тойрон хараад: — Худал гүтгэлэг бичсэн Зулзагыг хуулийн байгууллагад шилжүүлэх, дохио санамж мэдэгдсээр байтал энэ зүйлийг бүрэн хяналтгүй дур мэдэн хэвлэсэн ба сонины алдар хүндийн тухай маш буруу ойлгож байгаа эрхлэгчийг товчооны хурлаар донгодож шийтгэхээс гадна, энэ болсон зүйлээс их сургамж авахыг даалгая. Жаргалт, Замбага нарын хилс хэлэгдсэн явдлыг цагаатгаж сонинд хэвлэх явдлыг нөхөр Гантөмөр гүйцэтгэвэл зохино. Энэ тогтоолын төлөвлөгөөг баталчих уу даа? гэхэд товчооны гишүүд батлав.

	 

	* * *

	 

	Гантөмөр гэртээ орж ирлээ. Бараг уурхайн ажилчин байсан шигээ ажээ. Замд нь эхлээд нэгэн том тасалгаа дайралдав. Дотор нь хоолны том ширээ, дэргэд нь хоёр сандал, ширээн дээр цахилгаан данх, хоёр гурвын зэрэг аяга харагдана. Цаашаа яваад унтлагын тасалгаанд орлоо. Эвгүйхэн хураасан ор, орны толгойд бидний мэдэх авдар чемодан хоёрыг давхарлан тавьжээ. Харин бичгийн ширээ нэг нэмэгдсэн байна. Дээр нь өдий төдий ном, сонин хураалттай байв. Гантөмөр маш ядарсан байдалтай орж ирээд гадуур хувцсаа тайчив. Тэгээд нүүр гараа сайхан гэгч нь угаагаад бичгийнхээ ширээнд суулаа. «Худал гүтгэлэг» гэж гарчиг тавиад өөдөө харан бодов. Түүний нүдэнд ширээн дээр нь байгаа Замбагын орны ард байдагтай яг адил Гантөмөр, Замбага, Жаргалт гурвын зураг үзэгдэнэ. Тэр зураг дээр Замбага, Жаргалт, Гантөмөр хоёрын дунд нь сууж байхдаа Гантөмөр тийш хазайж түүний мөрөнд толгойгоо налсан байлаа. Хаалга тогших чимээ сонстоно.

	— За гэж зөвшөөрөл өгөөд хөлийн чимээ сонсоод ирэхээр эргэж хартал Жаргалт, Замбага хоёр зогсож байлаа. Замбага урдаас нь шууд явж ирээд

	— Бидний буруу. Өршөөгөөрэй чи минь! гэж хэлээд тэврээд авав.

	— Хэн бичсэнийг задруулах эрх надад байхгүй шүү дээ. Та хоёрын тэгж боддог зөв гээд Жаргалтаас сэтгэл нь зовсон байдлаар Замбагыг биеэсээ зайлуулахыг хичээсэн мэт эвгүйрхэж харагдлаа.

	 

	... Гантөмөр Жаргалт, Замбага хоёрыг гаргаж өгч явна. Тэр морьдоо хөтөлсөн хоёр нөхдийнхөө дунд хазганан явав.

	— За сайн яваад хариарай гэж хоёултай нь гар барилаа. Тэр хоёр мориндоо мордоцгоов. Агсам бөгөөд тарган морьд нь жолоогоо булаацалдан дороо эргэцэж давхин одохыг яарсан шиг харагдана.

	— За дахиад баяртай гэж Жаргалт хэлэв.

	Замбага гараа өргөн сарвуугаа хөдөлгөж харагдлаа. Тэгээд тэр хоёр давхин одоход морьдын туурайнаас цас бужигнан байв. Гантөмөр бүх биеэ таяг дээрээ хүчтэй тулан зогсож уйтгарлан харж байлаа. Ард нь аймгийн төвийн байшин барилгууд, өвлийн мананд бүрхэгдэн зах хязгааргүй их хот шиг харагдана. Нэлээд холдон явсан нөхөр нь түүнд үзэгдэнэ. Замбага зогсоод гараараа даллан нэг юм хэлэх шиг болов. Гэвч үг нь дуулдахгүй байлаа.

	 

	... Замбага Жаргалт хоёр зэрэгцэн явна. Тэгээд Жаргалт

	— Замбага аа! гэж аяархан дуугараад Замбагыг өөр лүүгээ харахаар, — Чиний сэтгэл Гантөмөрийг өрөвдөөд энд нэг л хоргодоод байна уу даа? Хэрэв тийм бол үлдэхгүй юу дээ гэж үнэн сэтгэлээсээ хэлж байгаа Жаргалтын царайд чухам юунаас болсон нь мэдэгдэхгүй сэтгэл нь зовсон шинж илэрхий байв. 

	Замбага бодолсхийснээ

	— Хайрлаж байна. Нөхөр ёсоор хайрлаж байна гэж их хүч гарган хэлээд: — Жаргалт аа! гэж дуудаад нөхрийнхөө урдаас эгцлэн харж: — Би чамд үнэхээр дасаад ганцхан чамд хамаг хайраа өгчээ гэж уяралтай хэлэв. Морьд нь агсамнан давхихыг яарч тэр хоёр давхилаа...

	 

	... Гантөмөр хэдий нь далд орсон нөхдийнхөө хойноос харан зогссоор байлаа. Одоо түүний нүүрэнд уйтгар биш харин Замбагыг хайрлаж санадаг хайр нь хэвээрээ бөгөөд түүний сайн сайхан амьдралд саад болуузай гэж ариун дурлалаасаа няцсандаа гэмшсэн биш, харин Замбагыг саяын харагдаж байсантай адил баяр жаргалтай болоосой гэж хүссэн хүний байдлаар өхөөрдсөн баярласан байдал илэрч байлаа.

	 

	Төгсөв

	 

	1957 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1981 оны хэвлэл “Ч. Ойдов : ЗОХИОЛУУД II” номын ӨМНӨХ ҮГ

	Чойжамцын Ойдов бол манай үеийн жүжгийн нэрт зохиолчийн нэг билээ. Монголын зохиолчдын эвлэлийн хороо түүний уран бүтээлийн өвийг цуглуулан судалж, хоёр ботид багтаан хэвлэхээр шийдвэрлэсэн юм. Түүний нэг дүгээрийг 1969 онд «Өмнөх үгийн» хамт хэвлүүлжээ. Түүнд Ч. Ойдовын туурвисан том хэлбэрийн жүжгийн 12 зохиол оржээ. Хоёрдугаар ботид нь түүний бичсэн нэг бүлэгт жүжиг, жижиг үзэгдэл, кино тууж, өгүүллэг, найруулал, туужийг оруулж байна. Энэхүү хоёрдугаар боть нь нэгдүгээр ботитойгоо нийлээд Ч. Ойдовын уран бүтээлийн шинжийг бүрэн харуулж чадна гэж үзэж байна. Энэхүү боть нь Ч. Ойдовын уран бүтээл төдийгүй 40-50-аад оны үеийн манай орны ялангуяа жүжиг, киноны зохиолын хөгжлийг танин мэдэхэд тус болно. Нэгдүгээр ботийн «Өмнөх үг»-д Ч. Ойдовын бичсэн том хэмжээний жүжгийн зохиолын тухай өгүүлсэн учир энд зөвхөн нэг бүлэгт жүжиг, жижиг үзэгдэл, кино тууж, өгүүллэг, тууж, найруулал, тэмдэглэлийн талаар дурдав.

	Ч. Ойдов бол жүжгийн том зохиол бичихийн зэрэгцээгээр сайн дурын уран сайханчдад зориулж, нэг бүлэгт жүжиг, жижиг үзэгдэл олныг туурвисан байна. Тэр нь жүжгийн том зохиолын нэг адил тухайн үеийн шаардлагын дагуу ургаж гарсан байна.

	Дөчөөд оны дундуур энх тайван цаг эхэлж, улс ардын аж ахуй соёлыг удаан хугацааны төлөвлөгөөтэйгөөр хөгжүүлэх, бүх нийтийг бичигтэн болгох, амьдралын гүнд шинээр бий болон хөгжиж байсан социалист өмчийг арвижуулан хөгжүүлэх зорилт хурцаар тавигдаж байсан бол тавиад онд түүнийг амжилттай биелүүлээд, аж үйлдвэр, тээвэрт социалист шинэ шинэ салбар бай болж, сангийн аж ахуй өргөжин, хөдөө аж ахуйн нэгдлүүд үүсэн дэлгэрч байлаа. Хөдөлмөрчдийн боловсролыг ахиулах, соёлч байдлыг дээшлүүлэх хөдөлгөөн өрнөж байв. Ч. Ойдовын уран бүтээлд энэ бүхэн тусгалаа олжээ. Тэр нь «Гэмшил» нэг бүлэгт жүжгийн зохиолдоо хайхрамжгүй, сахилгагүй, нэрэлхүү байдал, бичиг үсэг үл мэдэх явдлын муухайг дээгүүр зантай, нэрэлхүү Лувсангийн дүрээр элэглэн шүүмжилжээ. Өртөөний морийг хайр гамгүй эдэлж, гэмтээн үхүүлсний төлбөр нэхэмжилсэн бичгийг Лувсан тахал гарсан байна гэж буруу уншаад, нутгийнхныгаа сандаргаж, эцэст нь өөрөө шившгээ тарьж байна. Хэтрүүлэггүй шог зохиол байдаггүй билээ.

	Ч. Лодойдамба, Ц. Зандраа хоёрын бичсэн «Нэгэн оройн хэрэг» өгүүллэгийн сэдвээр Ч. Ойдов «Шинэ жил» нэг бүлэгт жүжгийн зохиол туурвижээ. Мөн тэр өгүүллэгээр хийсэн богино хэмжээний кино ч бий. «Шинэ жил» жүжгийн зохиолд халуун намраар шинэ жил хийнэ гэдэг үг сонсоод, бэртэй болохын хүслэн болж явсан Бүтэд, хүү минь эхнэртэй болох гэж байгаа хэрэг гэж тааварлан, найз авгайтайгаа илбэн хуримын юм бэлтгэж эхэлнэ. Гэтэл хүү нь жилийн төлөвлөгөөг биелүүлээд, дараа жилийн ажилд орж байгаа баяр тэмдэглэх гэсэн юм байжээ. «Шинэ жилд» ингэж тус улсыг хөгжүүлэх анхдугаар таван жилийн төлөвлөгөөний жилүүдэд ажилчин түмний сэтгэл санаанд бий болж байгаа шинэ зүйл, ажил хөдөлмөрийн амжилт, хамт олны сайхан шинжийг хөгжил баясал, инээдтэйгээр дүрслэн үзүүлжээ. Мөн «Уралдаан» гэдэг жүжгийн зохиолдоо тавиад оны үеийн хүний сэтгэл санаа, ёс суртахуунд гарч байгаа их өөрчлөлтийг социалист уралдааны явц дундуур нээн харуулсан байна.

	Ч. Ойдов шинэ үеийн гэр бүлийн сэдвээр «Миний алт шиг авгай» «Гэр бүлийн асуудал» зэрэг нэг бүлэгт жүжгийн зохиол бичжээ. Үүний сүүлчийнхийг Зөвлөлтийн зохиолч М. Талвестын зохиолоос санаа авч туурвисан байна. Эдгээр зохиолд гэр зуурын ажлыг хамтарч хийх, эмэгтэйчүүдийг хүндэтгэх асуудлыг дэвшүүлжээ. Сэрээтэр гэргийнхээ эзгүй хойгуур гэртээ хоол унд хийж завгүй байхад Данзан гэргийгээ хүлээж ядаад, айлынхаа хоол «буудаж», бас гэргийгээ хүндэтгэдэг, гэрийн ажилд сайн хүн болох гэж нэрэлхэн будилж явна. Тэгэхэд Баатар ухуулга яриандаа эмэгтэйчүүдийг хүндэтгэх, гэр зуурын ажлыг хамтран хийх талаар жигтэйхэн сайхан ярьдаг хэр нь гэртээ орохтойгоо зэрэг алжаасан, сонин уншсан хүн болж хэвтдэг зантай хүн. Түүний гэргий Цэвэлмаа Баатараас дутуугүй албан ажилтай хэр нь хүүхдээ арчлах, хоол унд бэлтгэх хийх гэсээр байгаад өдрийн сонин ч харж, радио ч сонсож амжихгүй явна. Баатарын дүү бүсгүй бэргэнтэйгээ үгсэн ахыгаа хүүхдээ арчлах, гэр зуурын ажилд сургаж байна. Ч. Ойдовын бичсэн нэг бүлэгт жүжгийн зохиол, жижиг үзэгдлүүд нь хуучны дадал заншлын балгийг уран хошноор төөнөн шатааж, амьдралын гүнд бий болж байгаа шинэ зүйл, шинэ дадал заншлын оч, цогийг дэмжин дүрэлзүүлэх гэсэн санаагаар дүүрэн билээ.

	Ч. Ойдов бол манай үеийн хошин жүжгийг хөгжүүлэх талаар санаа тавьж явлаа. Түүний бичсэн «Далан худалч» алдартай билээ. Мөн «Юун тухай будилаан бэ?», «Амархан адрес» зэрэг хошин жүжиг, жижиг үзэгдэл бичжээ. Эдгээрийн аль аль нь ажил хөдөлмөр, мэдлэг боловсролоо дээшлүүлэх, эелдэг сайхан харилцаанд саад тотгор болж байгаа залхуу хойрго, сахилга журамгүй, салан задгай байдал, хэрцгий догшин зан авирыг элэглэн жигшүүлж байна.

	Ч. Ойдов бага, дунд ангийн насны хүүхдүүдэд зориулсан жүжгийн зохиол олныг бичжээ. Үүндээ ардын аман зохиолыг чадамгай ашиглаж байв. «Аргат бяцхан баатар» жүжгийн зохиолдоо ядуу хүний хүүхдийн сэргэлэн цовоо байдал уран арга, мэргэн ухаанаараа ихэмсэг ноёд, түүний бараа бологчдыг дамшиглан ялж байгааг үзүүлжээ. Энэ зохиолд бас адгуусан амьтныг хүмүүнчлэн дүрслээд, чоныг ноёнтой, туулайг харц ядуусын хүүхэдтэй адилтгажээ. Туулай «хүн чамд тус болсон бол санаж яваарай! Түүнийг үүрд!» гэж байна. Энэ бол үлгэрийн баатрын үгээр хүүхдүүдэд хэлж байгаа нинжин сэтгэл, хамт олны тухай үнэтэй сургаал мөн. «Эвийн энх» жүжгийн зохиолдоо хүйтэн дайныг халуун дайн болгох гэсэн империалистуудын эсрэг тив дэлхийн сайн санаат хүмүүс нэгдэн тэмцэж, ялан дийлж байгааг үлгэрийн хэлбэрээр үзүүлжээ. Энэ зохиолын баатар Харандаа африкийнхныг, Цагаандай цагаан арьстныг, Шарандай шар арьстныг төлөөлж байна. Тэд бие биеийнхээ арьс өнгө, шашин шүглэг, зан заншлын онцлогийг үл ялгаварлан, дайнч мангасын эсрэг санаа нийлэн тэмцэж, түүнийг сөнөөн дарж байна. «Аюулт дайныг бид дийлж чадлаа. Алтан дэлхийн хүн амьтан ингэж хоорондоо үгээ ололцон, эвээ сахиж байх юм бол хүн төрөлхтөн хоорондоо байлдах байтугай хүүхдүүд хоорондоо зөрөлдөхгүй байх» юм гэж Шарандай хэлж байна. Энэ бол одоо ч гэсэн хүн төрөлхтний амар жимэр аж төрөхийн амин гол асуудал хэвээр байна.

	Ч. Ойдов Э. Оюунтай хамжиж афган, албани, орос, хятад, энэтхэг ардын үлгэрийн цоморлогоос сэдэж, хүүхдэд зориулан жижиг үзэгдэл олныг бичсэн юм. Түүнийгээ үлгэрийн чуулга гэж нэрлэжээ. Тэр хамтран ажиллахыг эрхэмлэн явжээ. Тэр нь 1947 онд Ч. Лодойдамбатай хамтарч «Хуйвалдлага» жүжгийн зохиол бичиж, социалист өмчийг бүрэлгэн сүйтгэгчдийн хорон санаа хорт явууллагыг шүүмжлэн илрүүлжээ. Түүнийг анх «Сайн дурын уран сайханчдад тусламж» сэтгүүлийн 1948 оны дөрөвдүгээрт хэвлэжээ. Дараа нь 1977 онд Ч. Лодойдамбын түүвэр зохиолд оруулсан байна. Ч. Ойдов 1951 онд Ч. Чимидтэй хамтарч «Жаргалын зам» дуурийн цомнол бичжээ. Энэхүү цомнолд дорно зүгт дүрэлзэж байсан дайны голомтыг унтраалцаж, энх цагийн бүтээн байгуулах их хөдөлмөр эхэлж байсан түүхэн үеийг дүрслэн үзүүлжээ. Ингэж хамтран ажиллах нь бие биедээ санаа өгч, бие биеийнхээ уран сэтгэмжийг баяжуулан, урлах эрдмийн туршлагаас харилцан сурахад ач холбогдолтой билээ.

	Ч. Ойдов, Э. Оюун хоёр үлгэрийн чуулгадаа «Үлгэрийг одоо үеийн зохиолын өвөг эцэг, эмэг эх» гэж нэрлээд «үндэстэн бүрийн үлгэрүүд их сонин байдаг. Буг чөтгөр, бурхан сахиусыг бодитой мэт ярина. Адгуус амьтан, жигүүртэн шувууг хэлтэй яриатай болгон хувилгана. Наран, саран, салхи шуургыг хооронд нь тэмцүүлнэ. Тэгэхдээ ямар ч үндэстний үлгэрүүдэд хоорондоо нэг их адилхан төстэй тал байдаг. Тэр юу вэ гэвэл харгис бурангуй нь хэзээд ялагдаж, үнэн шударга нь хэзээд ялдгаараа ард түмний үлгэрүүдэд хоорондоо тун адилхан шүү» гэж бичжээ. Монгол ардын үлгэрээр бичсэн жүжигт уран аргат шар үнэг муу санаат хөх чоно, бардам дээрэнгүй бар хоёрыг залилан чадаж байхад афган ардын үлгэрээр бичсэн жүжигт цэвэрлэгч ядуу өвгөн баяныг ухаан самбаагаараа давж байна. Орос ардын үлгэрээр бичсэн жүжигт ажилч хичээнгүй тариачин ховдог шунахай ламыг сайн нөхдийнхөө дэмжлэг тусламжтайгаар ялан давж байна. Энэ үлгэрт шашны номлолын хуурмагийг илрүүлэн жигшүүлсэн байхад энэтхэг ардын үлгэрээр зохиосон жижиг үзэгдэлд ядуу цэрэг тариачин хоёр илбэж байгаад хааныг ялж, хаангүй ард, хаангүй цэрэг, хаангүй улс байж болохыг үзүүлжээ.

	Энэхүү үлгэрийн чуулга бол олон үндэстний оюун санааны дээжийг хүүхэд багачуудад танилцуулан, тэдний оюун ухааныг тэлж, бодлыг гүнзгийрүүлэн, уран сэтгэлгээг хөгжүүлэхэд тус болж байна.

	Ч. Ойдов хэд хэдэн кино тууж бичжээ. Түүний бичсэн «Их жанжин Сүхбаатар танаа» кино туужаар Д. Жигжид. О. Уртнасан нар «Ардын элч» кино бүтээсэн юм. Энэ нь зохиолч, найруулагч, оператор, жүжигчин, зураач нарын бүтээлч хамтын ажиллагаа, уран сайхны уйгагүй эрлийн үр дүн билээ. Ямар ч жүжиг киног ганц хоёрхон хүн бүтээдэггүй тэр нь хамт олны бүтээл нийлэг урлаг билээ. Жүжиг, кино хоёрын аль аль нь уг зохиолоос зөрөх явдал ч байдаг. «Их жанжин Сүхбаатар танаа» гэдэг нэрийг кино дэлгэцнээ «Ардын элч» гэж өөрчилжээ. Уг кино туужийг дэлгэцтэй зэрэгцүүлж үзэхэд үндсэн санаа нь ижил боловч зарим үйл явдал зөрж байна. Уг кино туужийг уншиж байхад хөдөө нутгийн ардын хурлаас их жанжин Сүхбаатарт бичсэн бичгийг Дарьбазар авч яваад, дайсанд баригддагийн даваан дээр учрыг нь хэлж Ариунаад өгч өөрөө зам буруулан зугтдаг бол кино дэлгэцэд үзэж байхад Бадарч авч яваад дайсанд хариугүй баригддагийн даваан дээр Дарьбазарт өгч, Дарьбазар улмаар Ариунаад өгч, зам буруулан явна. Кино туужийг уншиж байхад Ариунаа зэгсэн малтай товхийсэн айлын ганц охин бөгөөд амьдралын хатуу бэрхийг даван туулж, хал үзэж халуун чулуу долоосон өвөг эцгээ өргөн тэтгэж явдаг бол мөн кинонд Ариунаа бол албанд явсан Дарьбазарыг мөрөөдөн бяцхан хүүтэйгээ хоёул аж төрж явна. Бас мөн кино зохиолд цагаантан, гамингийн үлдэгдлүүд орон нутгийн харгис лам ноёдтой хуйвалдан ардын хувьсгал, ардын засгийн эсрэг тэмцэж байхад уг кинонд цагааны дээрэмчдийн дотор хувьсгалч, интернационалч нар ажиллаж хамгийн аймшигтай үед Ариунаад тусалж байна. Тэрчлэн зохиолын Ламчинг кинонд Дүлзэн гэж нэрлэжээ. Зохиолыг нь үзэж байхад ардын засгийг зөвшөөрөхгүй гэсэн орон нутгийн феодлуудын эсэргүүцлийн бичгийг Ламчин Сүхбаатарт хүргэх гэж ардын элч Ариунаатай өрсөлдөн хүрээ орж байхад уг кинонд цагаантантай шууд нийлсэн Дүлзэн Ариунааг ой дотор гүйцээд буудах гэж байгаад тэдний дотор ажиллаж явсан хувьсгалч цэрэгт буудуулж байна. Кино тууж, дэлгэц хоёрын иймэрхүү зөрөө бол үйл явдлын дэс дарааг дэлгэц дээр өрж, түүний үзэл санаа, зөрчлийг тодруулах явцад гардаг байна.

	«Их жанжин Сүхбаатар танаа» кино тууж, «Ардын элч» кино хоёрын аль алинд нь хувьсгалжсан ард түмний зориг тэмцэл, нам, жолоодогч, ард түмний холбоо ангийн тэмцлийн шуурган дундуур үүсэн бэхжиж ямар ч дайсанд ялагдашгүй хүч болж байгааг уран дүрээр дурайлгажээ. Үүнийг үзэж, уншиж байхад 1921 оны ардын хувьсгал бол зөвхөн үндэсний хүрээгээр хязгаарлагдмал буюу орон нутгийн шинжтэй биш, харин дэлхийн хувьсгал, дэлхий дахины үндэсний эрх чөлөөний хөдөлгөөний салшгүй хэсэг байсныг тод дүрслэн үзүүлжээ.

	Ч. Ойдов, Ч. Чимидтэй хамтарч «Зам» жүжгийн зохиолыг кино тууж болгожээ. Жүжгийн зохиолын үйл явдлыг тайз дээр өрж зөрчлийг нь тодруулдаг бол кино зохиолыг дэлгэц дээр өрж дэс дарааг нь олж бичдэг байна. Түүний үйл явцад засвар өөрчлөлт ч хийж болдог билээ. «Зам» кино туужийг уг жүжгийн зохиолтой нь зэрэгцүүлэн үзэхэд үйл явдал, баатруудын үзэл санаа, шинж чанарын хувьд нэлээд засвар хийсэн байна. Уг жүжгийн зохиолд Жамба панзчин гардаг бол кино туужид Жамба бол панзчин биш, харин биеийн амрыг харамтгай, хөнгөн, марзандуу залуугийн дүрийг дурайлгаж байна. Тэрчлэн их сургуулийн хүн эмнэлгийн ангийнхны төгсөлт, концертын хэсгийг кино туужаас хасжээ. «Зам» жүжгийн зохиолд сүжиг бишрэл, хувийн шуналд идэгдсэн Дондов нэг дүгээрт сүжигтнийг ашиглан, хоёр дугаарт өөрөө мэдэхгүйн гайгаар аюулт халдварт өвчний үүр бий болгож гамшиг тарьсан ч гэсэн олны дотор чөлөөтэй тэнэж, эцсийн эцэст Чойбалсанд «битгий намайг муулж хэлээрэй» гэж байдаг бол уг кино туужид түүнийг Түдэв гэж нэрлээд, өөр байдал гайгаар гаргажээ. Түдэв ял эдлээд, нутагтаа ирсэн боловч онгон уулын хөрсийг хөндөж, гацаа хянгыг сэтэлж, зам тавихыг эсэргүүцэж, малын халдварт өвчний нян тарааж, аадар бороог далимдуулж, хад чулууг сэм нурааж, гай тарьсаар яваад, эцсийн эцэст олны эсэргүүцэлтэй тулгаран, уулын үерт өөрөө урсан алга болж байна. «Зам» жүжгийн зохиолд гардаг их сургуулийн оюутан Төмөрийн шинж чанар уг кино туужид инженер Төмөрийн дүрд шингэж үү дээ гэмээр болжээ. Төмөр дээд сургууль төгсөж нутагтаа амралтаар ирээд байх завсар намын байгууллага олны саналыг дэмжиж, зам засах ажлыг удирдалцаж явна. Уг жүжгийн зохиолд сумын хөдөлмөрчид уулыг сэглэж зам тавьж, утсан харилцаатай болоод маршал Чойбалсантай утсаар ярьж байдаг бол мөн кино туужид Чойбалсан ирж, шинэ замын хөдөлгөөний нээлтэд оролцож байна. Гэхдээ түүний дүр хиймэлдүү болжээ. Уулыг сэтэлж, зам тавих түмний тэмцлийн явцад Төмөр, Гэрэл, Самдан, Удвал, Насанбат нарын үзэл санаа, зан чанар тодорч байна. Тэдний шинэ санаачилга, баатарлаг үйлсийг нам, засаг, түмэн олон нийтээр дэмжиж байна.

	«Зам» жүжгийн зохиол кино туужийн аль алины нь үзэл санаа, үйл явдал тухайн үедээ мөрөөдлийн шинжтэй байсан бол өнөөдөр бүх ард түмний үйлс болж байна. Насанбат, Төмөр нарын дүр бол хамт олны хөдөлмөр баатарлалын үйлс, шинэ санаачилгын уриа дуудлага болж байна. Ч. Ойдов ингэж хөдөлмөрч түмнийхээ санаа сэтгэлийг илэрхийлж, хамтын хөдөлмөрийн давуу чанарыг бахархан дуулж явжээ. Түүний «Зам» жүжгийн зохиол, кино туужийн сэдвээр «Давааны цаана даваа» кино бүтээв.

	Ч. Ойдов «Гурван найз», «Баясгалан» зэрэг кино тууж бичсэн байна. Түүндээ шинэ үеийн шинэ хүний ёс суртахууны нандин чанарыг тусган харуулжээ. «Гурван найз» кино туужийг үзэж байхад хөдөөгийн малчин залуу Гантөмөр эрдэм сурч, техник эзэмших гэсэн хүсэл, ХЗЭ-ийн байгууллагын дэмжлэгтэйгээр уурхайчин болж байна. Замбага, Жаргалт нар түүнд баярлаж үдэн явуулаад, захидлаар байнга харилцаж зол жаргалаа хуваалцаж явна. Гантөмөр ч гэсэн зорьсондоо хүрч, уурхайчин олны хүндэтгэлийг хүлээж байна. Гэсэн ч гай газар доороос гэгчээр уурхай нурж, нөхдийнхөө амийг аврах гэсээр яваад, нүүрсэнд даруулан хүнд гэмтжээ. Жаргалт, Замбага хоёр тэрхүү аймшигтай мэдээг сонсмогц хөдөөгөөс яаралтай ирж, уурхай, эмнэлгээр орж, жижүүр, сувилагч нараас сурагласан боловч золгүй мэдээ сонсоод, нутагтаа буцаж байна. Хоёр жил гаруй сураг алга. Жаргалт анхандаа Замбагыг саваагүй залуусаас хамгаалж явсаар эцэст нь дэр нийлүүлэн суужээ. Гантөмөр монгол зөвлөлтийн эмнэлэг дамжин олон сар ухаангүй хэвтэж эмчлүүлсээр эдгээд, хэдийгээр эрэмдэг зэрэмдэг болсон ч гэсэн аймгийн сонинд ажиллаж байна. Намын байгууллын ачаар Жаргалт, Замбага хоёрыг гүтгэлгээс аварч байна. Энэхүү үйл явдлын дундуур сэтгэл санаа, ёс суртахууны эмзэг донсолгоо, мөргөлдөөн болж байна. Ялангуяа Жаргалт, Замбага хоёр жаахан гоомой хандсаны уршгаар найзынхаа өмнө гэмтэй мэт үзэгдэж байна. Энэ нь сургамжтай ч болжээ. Гурван найзын бие биеийнхээ учир шалтгааныг ойлгохгүй будилж яваа явцад тэдний сайн санаа, энэрэнгүй үзэл илэрч байна.

	«Баясгалан» кино туужийн бичлэгийн хэлбэр, зураглал аятайхан болжээ. Энэхүү туужаар найруулагч Д. Хишигт кино бүтээсэн юм. Уг туужийг уншиж, киног үзэж байхад Баясгалан Дарьсүрэнгийн тусархаг сайхан сэтгэл, Чаминчулууны уран бүтээлийн хөдөлмөр хоёрыг буруугаар ойлгож гомдон «Би та нараас дутуугүй эрдэмтэй болно» гэж шаралхан, ажил мэргэжлээ өөрчлөхөөр шийдээд хот суурин газраар хэсэж явна. Уурхайчин, галт тэрэгний жолооч болох гээд амжсангүй. Бөх болох гээд ч чадсангүй. Эцэст нь бага балчраасаа шилж сонгосон адуучнаас нь сайхан ажил байхгүй гэдгийг ухаарч байна. «Баясгалан» тууж, кино хоёрын аль аль нь «уул үзэлгүй хормой битгий шуу. Ус үзэлгүй гутал битгий тайл», «Хүний сайныг ханилан явж тань» гэдэг шиг сургаалтай болжээ. Уг киноны эцсийн шийдвэрлэлт нь туужийнхаасаа илүү үнэмшилтэй билээ.

	Ч. Ойдов бол үргэлжилсэн үгийн зохиолч байлаа. Тэр нь хорь гаруй өгүүлэг, тууж бичжээ. Түүний олонх нь амьдралын гүнд шинээр бий болж байгаа юмыг товойлгон тодруулахад чиглэгдэж байна. Тэр нь «Чөтгөртэй бууц» өгүүллэгтээ ардын хувьсгалын үеийн малчдын үзэл санаанд хувьсгал болж байгааг үзүүлжээ. Урьдын цагт нэг айл аюулт халдварт өвчний гайгаар голомтоороо сүйрсэн юм байжээ. Түүнээс хойш тэрхүү нутгийг чөтгөртэй боллоо гэж цуу тараад, айлууд дүрвэн нүүжээ. Сайн эр түүнийг нь дэврүүлэн, ноёд феодлуудын мөрдлөг, хавчлагаас нуугдаж тэнд амьдарч явжээ. Гагцхүү ардын хувьсгалын ялалтын ачаар малчид гэгээрч буг чөтгөр гэж хорвоод байдаггүйг амьдралаараа батлан үзүүлж иржээ. Үүнийг Гончиг тэргүүтэй малчдын ажил үйлсээр тодруулжээ.

	Ч. Ойдов «Давхар баяр» өгүүллэгтээ малчин хүний үнэнч шударга хөдөлмөр алдар гавьяаны хэрэг болж байгааг хоньчин Борын дүрээр товойлгосон бол, «Давхар майхан» өгүүллэгтээ малчид ажил амьдралдаа шинэ зүйлийг нэвтрүүлж, малынхаа ашиг шимийг дээшлүүлж явааг өвгөн Хичээнгүйн дүрээр дурайлгажээ.

	— Хүү минь эрдэнэ шишийн дарш гэдэг мөн эрдэнэ шиг ашигтай юм даа. Манай эмгэн олигтой сүүтэй ганц үнээгээ аваад, дөрвөн ачтайгаа сумын төвд сууж байгаа юм. Энэ даршны ачаар үнээ нь бараг зуныхаа саалийг өгөөд тэд тараг бүрж байдаг шүү гэж Хичээнгүй бахархан ярьж байна. Эрдэнэ шиш тарьж, дарш хийх явдал бол тухайн үедээ шив шинэхэн зүйл байв.

	Ч. Ойдов «Амьдралын замд» өгүүллэгтээ нэгдэлжих хөдөлгөөн олны сэтгэл санааг эзэмдэж байгааг зөрчил тэмцлийн дундуур дурайлгажээ. Дашдоржийнх хүн бүл муутай, өвс бордоо, хашаа саравчгүйн харгаагаар цасан шуурганд өртөн баларчээ. Энэ байдалдаа харамсан «Намар жаахан ч гэсэн хадлан авсан болоосой» гэж Дашдоржийн гэмшиж явахад мал малын захтай Наваан Дашдоржийн энэ байдлыг ажаад «Мал харах хүнтэй боллоо» гэж баярлан:

	— Манай саалийг саана биз. Бид сайнаар яривал садан төрөл болох улс хойно доо гэж байна. Үүнийг өнгөн талаас нь харахад зудад малаа барчхаад байгаад нь сэтгэл зовж, их л өрөвч байдал гаргаж байгаа юм шиг боловч уг чанартаа Дашдоржийнхыг зарцлах уран нарийн арга сэдэж байна. Тэгэхэд сумын намын үүрийн нарийн бичгийн дарга Бадамдорж тэднийд ирээд, аж амьдралтай нь танилцаад:

	— Шударга ард хаана ч газардахгүй. Хамгийн наад зах нь та нар улсаас удаан хугацааны зээллэг авч болох байна. Нэгдэл, сангийн аж ахуйд ажиллаж болох байна гэж зөвлөв. Бас нэгдлийн дарга тааралдаад, хөдөө аж ахуйн нэгдлийн ач тусыг өгүүлж байна. Энэ бүхний ачаар Дашдоржийнх Навааны зарц бололгүй нэгдэлд элсэж, нэгдлийн малчин болохоор шийдэж байна.

	Ч. Ойдов «Хуучин танил» өгүүллэгтээ малчин ардыг морин өртөөний албанаас үүрд чөлөөлж, улсын авто өртөө байгуулагдсан түүхэн үйл явдлыг ахмад дайчин хоёр өвгөний яриагаар дүрслэн харуулжээ. Тэр хоёрын хэн хэн нь ийм л үйлсийн төлөө хувьсгал хийлцэж, хувьсгалаа хамгаалалцаж явжээ.

	Ч. Ойдов бол зөвлөлтийн мэргэжилтний яриаг сонсож, ном, сонин уншсаар яваад орос хэл сурсан билээ. Түүнээсээ санаа авч «Билэгт» өгүүллэг бичсэн юм. Түүний нь гол баатар Билэгт механикч болоод хөдөө нутагт ажиллаж байхдаа анхандаа гаргаж байгаа орос киноныхоо учрыг олохгүй, үзэгчдэд тайлбарлаж чадахгүй ичдэг байжээ. Түүний улмаас нэг киног олон дахин гаргаж баатруудын нь яриаг цөмийг цээжилж байна. Толь бичиг, орос хэл мэддэг хүмүүсийн тусламжтайгаар тэрхүү цээжилсэн үгийнхээ учрыг ойлгодог болжээ. Дараа дараачийн кинонд мэддэггүй үг нь цөөр цөөрсөөр киног ойлгож бусдад тайлбарладаг төдийгүй оросоор ярьдаг болжээ. Билэгт ингэж орос хэл сурч, эрдмийн оргил өөд мацах замаа олж байна. Тэр нь «Эв зүй» өгүүллэгтээ «өөрийн бодол санал ч байхгүй, хүн юу гэж хэлнэ түүнийг дагаад, хийсэн ажил, бүтээсэн бүтээлгүй хоёрын хооронд мөртөө сайн нэртэй явдаг» хүнийг шүүмжлэн, «хийдэг, хэлдэг, сайн муу нэр дуулдаг» шударга хүний дүрийг дурайлгажээ.

	Ч. Ойдов ингэж шинэ зүйл, ирээдүйтэй бүхнийг гярхай, ажиж, үгээр дүрслэн үзүүлэхийн зэрэгцээгээр манай урагшлах хөдөлгөөнд саад тотгор болж байгаа зүйл, социалист өмчид хүйтэн цэвдэг сэтгэлээр хандаж улс түмэнд хохирол учруулагчдыг элэглэн шүүмжилж олонд нүцгэлэн жигшүүлж явжээ. Үүнд жишээ болгож «Балбар» өгүүллэгийг хэлж болох юм. Балбар даргын шинж байдал гэнэтхэн өөрчлөгджээ. Ажлынхан нь «манай хэлтсийн дарга яагаад дуу цөөнтэй, уруу царайтай болчхов» гэлцдэг болжээ. Хүн бүр Балбарыг муухай хараад байх шиг санагдана. Энэ бүхний улмаас Балбар өөрийнхөө бузар явдлыг өөрөө шүүж байна. «Бидний ашигласан энэ зүйл хөдөөгийн, нэг багийг лавтай хангаж чадах байх. Тэгэхэд арван айлын хэрэглэх зүйлийг би ганцаараа ашиглах гэдэг юу болж байна вэ! Энэ бүхнийг бодоод байж суух газаргүй болсон шиг бодогдоно. Тэгсээр яваад Балбар хуулийн байгууллагад очиж, өөрийгөө хуйвалдагчдын хамт илчилж байна. Тэр нь «Алтан цаг» өгүүллэгтээ эрдмийг биш эрхийг сурсан, ажлыг биш гангалахыг хичээсэн өөдгүй чанарыг элэглэн шүүмжилсэн байна. Оюутан Батсүх найз бүсгүйнхээ цагийг авч өгөх гээд болгоомжгүйн гайгаар хөсөр алдаад эвдчихжээ. Түүний улмаас юу болсон гэж санана вэ? Нөгөө бүсгүй нь:

	— Арай гэж алтан цагтай болж байхад минь гээд мэгшин уйлжээ. Тэр нь Батсүхтэй танилцсанаас хойш иймэрхүү байдлыг олон удаа гаргажээ.

	— Би урьд нь уйлж байгаа хүнийг хараад дандаа өрөвдөж, хайрладаг сан. Энэ удаа уйлж байгаа хүнийг харахад харин жигших сэтгэл төрөөд түүнээс хойш уулзахаа больсон гэж Батсүх хэлж байна. Энэ бол эдийн шуналтныг жигшсэн жигшил мөн. Ч. Ойдов хэд хэдэн шог яриа зураглал бичиж, панз наймаа хийх, хувиа хичээх, мэдэмхийрэн дээрэнгүйлэх зэрэг өөдгүй чанарыг элэглэн шүүмжилж, олонд жигшүүлж явжээ.

	Тэр нь «Бөхбат» тууж бичжээ. Түүнийг нь «Хөдөлмөр» сонинд ажиллаж байхдаа хэд хэдэн дугаар дамжуулан нийтэлснээ тодхон санаж байнам. Зохиолч эл тууждаа архи шилээсээ бусдыг ууж, хэчнээн сайхан хүнийг хүн биш болгож, амь насанд нь аюул учруулдгийг сэтгэлд хоногштол дүрслэн үзүүлжээ. «Эхлээд хүн архийг уудаг юм. Ахиж байгаа явдал бол архи хүнийг ууж байгаа нь тэр юм» гэж Ч. Ойдов бичжээ. Түүнийг Бөхбатын үйл явдал, тэвчээргүй шинжээр дүрслэн үзүүлжээ. Бөхбат бол дээд боловсролтой, оролдлого сайтай, аятайхан залуугийн дүр билээ. Тэр нь Навчтай дэр нийлүүлжээ. «Навч бол ганцхан зөөлөн цагаан царайгаараа, тунгалаг хар нүдээрээ, инээхэд тодордог баруун хацар дээрх хөөрхөн хонхроороо биш, ариун цагаан сэтгэлээрээ, ааш зангийн хөөрхнөөрөө хүн бүгдийн дурыг булаам хүүхэн билээ. Түүний ээж нь «Бурхан» шиг сайхан сэтгэлтэй авгай. Энэ хоёрын шинж төрх зан чанарыг тун аятайхан дүрслэн үзүүлжээ. Бөхбат ямар нэг юманд хавчигдаж ядарсан юмгүй хангалуун сайхан л аж төрж явлаа. Багшлахын зэрэгцээгээр ном орчуулж, олны хайр хүндэтгэлийг ч хүлээж эхэлжээ. Гагцхүү үүндээ эрдэж толгойн ядаргааг гаргах нэрийдлээр шар айраг, архи балгадаг болжээ. Даамжирсаар шараа архи, шар айргаар тайлдаг болжээ. Хашир хүмүүс түүнийг нь буруушаавч хайхарсангүй. Сургууль багш нарынхаа зэмлэлийг ч тоосонгүй. Архичин «найз» нартай болж тэдэндээ уруу татагдаад баларч явна. «Архи уух ерөөсөө муухай юм байна. Мөнгөөрөө өвчин худалдаж авсан хэрэг. Үүнээс хойш архи уухыг больё» гэж олон дахин бодож, гэргийдээ олон дахин ам өчиг өгчээ. Гэсэн ч бодсон бодол, өгсөн ам тангарагтаа хүрэлгүй, гэргий, хадам ээжийнхээ сайхан сэтгэлийг бузарлаж гүйцэв. Хадам ээж нь архинаас гаргах арга сураглаж, «хулгана хуураад өгье», «Арцтай архи уулгая» гэж ч байна. Бөхбат ариухан сэтгэлтэй хөөрхөн шавь нарынхаа урмыг ч хугалж гүйцэв. Сургуулийн захиргаа, ХЗЭ-ийн байгууллага түүнийг өөд татах гэж янз бүрийн арга хэрэглэж байна. Тэр болгонд Бөхбат өөрийгөө өмөөрч эднүүс намайг ад үзэж байна гэж үзэж жинхэнэ нөхдөдөө гомдож байна. Яв явсаар солиорч эхлэв. Энэ туужид Бөхбат, Навч нарын сэтгэлийн өчгийг сайн гаргажээ. 

	«Ийм хүнтэй хувь заяагаа яаж холбон суух вэ гэж хэлээд салах бол хамгийн амархан санагдана. Харин сайн сайхан нэртэй алдартай явахад нь суучхаад, нэгэнт ийм болохоор нь хаяад явна гэдэг туйлын буруу. Манай үеийн хүний дотор байж болохгүй зүйл. Хувьсгалт залуучуудын эвлэлийн гишүүний өөрийн нь үүрэг зорилгод таарахгүй. Нөгөө талаар одоо сэтгэл санаагаар ийм уналтад байгаа хүн хэрэв намайг салах юм бол бүр замаа алдана. Ямар ч л гэсэн нөхрийгөө хүмүүжүүлж авахын төлөө бүх хүчээ дайчилъя. Ийм болгосон явдал надад ч бас буруу бий» гэж Навч сэтгэлийн өчгөө илэрхийлж байна. Ингээд Бөхбатыг сүү таргаар эмчилж байна. Үүнд гагцхүү Бөхбатын тэвчээр л шийднэ. Ч. Ойдов:

	— Бөхбат эрдэм билигтэй хэчнээн сайхан залуу байлаа даа. Архи түүнийг ямар болгож вэ? Тэр нь уншигчдын ой тойнд шингэж, архийг үнэхээр жигшүүлж л чадвал Бөхбатыг бичсэний минь зорилго бүтнэ гэж ярьдаг байж билээ. «Бөхбат» бол хүний ариун сэтгэлийг хүндэтгэж архийг жигшүүлэх, архаг архичныг эмчлэх «увдисаар» дүүрэн билээ.

	Ч. Ойдов бол сэтгүүлч хүн байлаа. Тэр нь 1945 оны ариун дайны өдрүүдэд «Улаан од» сонины сурвалжлагчаар ажиллаж явав. Тэр нь аян дайны хатуу бэрхийг туулж, ардын армийн дайчдын эрэлхэг баатарлаг үйлсийг илтгэн харуулсан. «Даригангаас Долнуур хүртэл», «Манай цэрэг Жэ-хэд орсон нь», «Фронтод явсан замын тэмдэглэл», «Цэргийн дуу бүжгийн чуулга Өвөр Монголд тоглов» зэрэг олон тэмдэглэл, сурвалжилга, найруулал бичсэн байна. Тэдгээртээ болсон түүхэн явдлыг ямар нэгэн хачиргүйгээр өгүүлжээ. Манай армийн дайчид зөвлөлтийн армийнхантай мөр зэрэгцэн давшиж, уул, хад, ус мөрөн, элс манхныг зориг баатарлагаар даван туулж дайсны эсэргүүцлийг хиар цохин, өвөр монгол, зүүн хойд хятадыг японы самуурай нарын савраас чөлөөлөлцөж билээ. Морьт цэрэг, танкны анги давшиж дотоод монголын нутагт оров... «Илдэн бэйлийн хошууны нэг ард японы түрэмгийлэн эзлэгч бузар яргачдыг бүрмөсөн устгах, их хэрэгт зориулъя гэж дөчин тэмээгээ хурандаа Доржийн ангид бэлэглэж байв» гэх мэтээр чөлөөлөгдсөн нутгийн ард түмэн манай армийн дайчдыг өөрийнхөө жинхэнэ чөлөөлөгч, аврагч гэж үзэж халуун тодоор угтаж байсныг хэлжээ. Долнуур хотын зах руу ормогц гуйлгачин хүмүүс үзэгдэж, мөн хотын гол гудамжид нь хүн тамирдан үхэж байгаа нь харагдаж байжээ. Манай ардын дайчид зөвлөлтийн армийнхантай хамт урагшилж, нийтийн дайсныг сөнөөн дарж, тиймэрхүү хүмүүст эрх чөлөөгөө олоход нь тусалсан түүхтэй. Түүнийг хэн, хэдийд ч түүхийн хуудаснаас баллаж чадахгүй.

	Ч. Ойдов дөчөөд оны эцэс, тавиад оны эхээр БНУАУ, ЗСБНХУ-аар айлчилсан билээ. Тэр нь «Улаанбаатараас Москва хүртэл» тэмдэглэлдээ социализмын ууган орны нийслэл Москвагийн хөгжил бадралыг голдуу тоо баримтаар батлан өгүүлжээ. «Москвагийн хүн маш эелдэг зантай, найрсгийн дээр хотын доторх ямар ч тээвэр, олон нийтийн газар эмэгтэйчүүд, хөгшид босоо зогсоод, залуучууд сууж байдаггүй... Бас хэчнээн олон хүн цугларавч бие биесийг түлхэх осол гаргадаггүйн гадна ямар нэг газар орж гарахад Москвагийн хүмүүс ямагт дэргэдэх хүнээ хүндэтгэнэ» гэх мэтээр Москвагийнхны эрдэм соёл ажил хөдөлмөр, зан заншлыг бахархан бичсэн байна. Энэ нь Москвагийнхнаас бидэнд сурч хэвшүүлбэл зохих зүйл их байна гэсэн санаагаар нэвтэрхий билээ. Ч. Ойдов Унгарын ард түмний хувьсгалт тэмцлийн ололт амжилтыг илтгэсэн хэд хэдэн тэмдэглэл бичиж сонин сэтгүүлд нийтлүүлжээ.

	Тэр нь тавиад онд «Матар» сэтгүүлд ажиллаж байв. Зохиолч, сэтгүүлч, кино найруулагч, операторуудтай цуг эх орноороо их аялжээ. Ингэж явахдаа хөдөлмөрч түмнийхээ амьдрал тэмцлийн тухай олон тэмдэглэл найруулал бичсэн байна. Тэр нь «Түүхт нутаг» тэмдэглэлдээ харийн зэвсэгт дээрэмчдийн довтолгоог Магсаржав, Сүхбаатар нарын удирдлагын дор бут ниргэж байсан нутаг, Японы самуурай нарын түрэмгийллийг Монгол Зөвлөлтийн дайчдын ниргэсэн нутаг Халх голынхон энх тайван цагт тэнэгэр сайхан аж төрж байгааг өгүүлжээ. Суртлын бригадынхан малчин ардуудад шашингүйн суртал нэвтрүүлэг хийж, кино үзүүлж байна. Тал нутаг, ялангуяа Буйр нуурын сайхныг үгээр зураад, «их ус харсан хүн уйддаггүй гэж үнэн шүү» гэжээ.

	Ч. Ойдов олон найруулал бичиж, малчин, ажилчны хөдөлмөрч, тусархаг сайхан чанарыг товойлгожээ. «Өртөөний гадаа» найруулалдаа хуучин цагт өртөөний алба намын алба байсныг өвгөн Чойжилын яриагаар дүрслэн харуулжээ. Тэр нь Өвөрхангай аймгийн авто өртөөний гадаа шуудангийн машинд суух гэж байхдаа:

	— Би урьд нь хүний хошуу нутагт очиж манжийн өртөө хийж байсан юм. Тэгээд...ах дүү төрөл төрөгсдөөсөө холдчихоод, тэдэнтэйгээ уулзаж бараг чаддаггүй байлаа. Харин улсын авто өртөө байгуулагдсанаас хойш жил бүр очиж, ирж байдаг боллоо гэж ярьж байна. Ингэж манай орны малчид эх орныхоо хөгжлийн эрч, далайц, техникийн ач тусыг алхмаас алхамд үзэж, түүгээрээ бахархаж иржээ.

	Ч. Ойдов «Говийн хүүхнүүд» найруулалдаа Өмнөговийн ажилч хичээнгүй бүсгүйчүүдийн зан чанар, шинж төрхийг зуржээ. Баяндалай сумын артелийн мужаан Догоо, баяны зарцаас үйлдвэрийн ажилчин болж жаргалаа эдэлж явна. Тэр нь гэрийн мод, худгийн онгоц хийж, бас гантиг чулуугаар бичгийн хэрэглэл урлаж байна. Тэгээд:

	Артель бол миний гэр орон болсон юм гэж бахархан өгүүлж байна. Нэгдлийн малчин Долгор хатуу ширүүн байгальтай эрэлхэг баатарлагаар тулалдаж, хөдөлмөрөөр хатуужжээ. Тэр нь юм үзэж нүд тайлахын хүслэнгээр бялхаж явна.

	— Цаг эрт, нас залуу байна. Ганцхан сайн ажиллаад л бүтээл гаргаж л байвал учир бий гэж ярьж байна. Тэгэхэд Цэнджав малаа хариулж, ном уншиж, соёлжиж явна. Зохиолч энэ бүхнийг бахархан дүрслээд:

	— Говь нутгийн хүүхнүүд гойд сайн ажилтай гэдэг үнэн юм даа гэж бичжээ.

	Ч. Ойдов «Алтайн оргил», «Хоёр оргил» зэрэг найруулалдаа Алтайн цаадах хөдөө аж ахуйн нэгдлийнхний ажил, амьдрал, сэтгэл санааг өгүүлээд, малын тэжээлийн бат бааз байгуулахын чухлыг сайн муу хоёр нэгдлийн ажлаар үзүүлжээ. «Шумуул хөх түрүү хоёр зай завсаргүй бужигнасан шатам халуунд цагаан морь улаан болтлоо шумуулд идүүлээд байхад зориг төгөлдөр хадланчид зогсоо зайгүй ажиллан... өвсийг налуулж байхад хойноос нь тармуурчид явж цуглуулна. Түүний хойноос... бухалдаж байна». Тэгэхэд хадлан авдаггүй нэгдлийн гишүүд «сэрүүн сайхан ууландаа ганц нэг шуудай өвс зулгаасан болоод сууж байна». Тийм хүмүүс өвөл хатуудаад ирэхлээр нь бачимдаж, нэгдлийн зөвлөл, намын хороонд асуудал тавьж, тогтоол гаргуулаад, хадлан их авсан нэгдлээс авдаг байна. Зохиолч үүнийг шүүмжлээд, ид хадлангийн үед их ажилламаар юм гэсэн санааг дэвшүүлжээ.

	Ч. Ойдов «Тракторчдын дунд» найруулалдаа хөдөө аж ахуйн механикжуулагч нарын ажил хөдөлмөр, хамтач сайхан чанар, зориг хатуужлыг товойлгосон байна. Гунан үхрийн эвэр хуга хөлдөм гурван есийн хүйтэнд тракторч нар засвар хийж, жин тээж, малчид тариаланчдад тусалж байна.

	— Манай бригадынханд ер нь чиний миний ажил гэж байдаггүй гэж тракторч Хишигдорж ярьж байна.

	Ч. Ойдов жүжгийн зохиол, киноны тухай хэд хэдэн шүүмж бичжээ. Тэр нь «Жүжгийн зохиолын уралдааныг чанаржуулъя» өгүүлэлдээ жүжгийн зохиолын сэдвийг зөв сонгож олох, баатруудын үйл явдал, хөдлөл, зан чанар, зөрчлийг тайз дээр өрж тааруулан, үзэл санааг тодруулахын чухлыг онцлон өгүүлсэн байна. Тэр нь жүжгийн зохиолд хүмүүсийн зан байдал, шинэ хуучны зөрчлийг тод гаргасан байх ёстой гэж үзээд, зохиолоо энэ л зарчмаар бичиж явлаа. Жүжгийн зохиолч, авьяастныг тодруулан, бүтээл дээр нь өсгөх явдал Монголын зохиолчдын эвлэлийн хороо, Урлагийн хэрэг эрхлэх хороо (Одоогийн Соёлын Яам), орон нутгийн нам, улс олон нийтийн байгууллага утга зохиолын секц (одоогийн утга зохиолын нэгдэл) их үүрэгтэй гэж байжээ.

	Ч. Ойдов бол манай үеийн жүжиг, киноны нэрт зохиолчийн нэг мөн. Тэр нь Улсын хөгжимт драмын театр, «Монгол кино» үйлдвэрийн уран бүтээлч жүжиг киноны зохиолчидтой хамтран ажиллаж, тэднээс цуцалтгүй сурах замаар уран бүтээлийн амжилт олж байв. Тэрчлэн сайн дурын уран сайханчдын эрэлт хэрэгцээг соргогоор ажиглаж, тэдний урын санг баяжуулах үйлст хувь нэмрээ оруулсан байна. Түүний бичсэн нэг бүлэгт жүжиг, жижиг үзэгдлүүд нь тухайн үедээ үзэгч олны анхаарлыг татаж байсан асуудлыг хөндөж, хурц тод, товчхоноор үзүүлэхэд чиглэж байв. Зохиолч, сэтгүүлч, уран бүтээлч нөхөдтэй цуг хөдөө нутгаар аялж, малчин түмнийхээ аж амьдрал, үзэл санаа ёс суртахууны их өөрчлөлтийг гярхай ажиглаж, тухай бүрд нь найруулал тэмдэглэл бичиж явжээ. Энэ нь түүний уран сэтгэлгээний өсөлт, уран бүтээлийн сэдвийн ширгэшгүй ундарга болж байв. Ч. Ойдовын зохиол бүтээл бол голдуу ухуулгын шинжтэй бөгөөд ойлгомжтой билээ. Түүний урласан Төмөр, Насанбат, Баясгалан, Дарьбазар, Ариунаа мэтийн дүрүүд уншигч, үзэгч түмний сэтгэлд шингэж, амьдрал, тэмцлийн нь дотнын зөвлөгч болж явна.

